
MINUTI

THE CHAIRMAN (Onor. Charles Mangion):  Insellmilkom u nagħtu bidu għat-tielet laqgħa ta’ dan il-Kumitat dwar l-estensjoni tal-power station.  Nibdew bil-konferma tal-Minuti.  

Kif konna qbilna fl-aħħar laqgħa li kellna, intbagħtet lil kull Membru ta’ dan il-Kumitat, u anke lill-Awditur Ġenerali, kopja tat-transcript tal-aħħar żewġ laqgħat li saru fis-16 u fit-30 ta’ Novembru u għalhekk issa rridu napprovaw il-Minuti flimkien ma’ dawn l-istess transcripts.  Konna ftehemna wkoll - u dan anke nkiteb fl-email li ntbagħtet - li kull Membru jibgħat in-nuqqas ta’ qbil jew il-qbil tiegħu u minn informazzjoni li għandi ħadd ma rrekordja nuqqas ta’ qbil dwar it-transcripts u allura l-implikazzjoni hi li kemm il-Minuti tas-16 ta’ Novembru flimkien mat-transcript kif mibgħuta, kif ukoll dawk tat-30 ta’ Novembru flimkien mat-transcript huma approvati mill-Kumitat.  

Il-Ministru Gatt.

ONOR. AUSTIN GATT (Ministru għall-Infrastruttura, Trasport u Komunikazzjoni):  Għall-korrettezza tajjeb li ngħidu li t-transcript li ġie ċċirkolat huwa l-verżjoni edited ta’ dak li ntqal hawnhekk biex ma jkunx hemm konfużjoni mill-edited għall-fatti.  Ovvjament imbagħad hemm ir-recording u f’każ ta’ diffikultà wieħed ikun jista’ jiċċekkja miegħu.  

THE CHAIRMAN:  Veru li huwa edited transcript però ovvjament jirrispekkja dak kollu li ntqal hawn ġew.  Jidher li hemm qbil dwar dan u allura l-Minuti taż-żewġ laqgħat in kwestjoni huma approvati.  Ippermettuli nagħti prosit lil min għamel it-transcript għax kien fidil ħafna lejn dak li fil-fatt intqal u għalhekk xtaqt li nagħmel din ir-rimarka.  

Il-Minuti tal-Laqgħat Nri. 26 u 27 li saru fis-16 u fit-30 ta’ Novembru, 2010, rispettivament, flimkien mat-traskrizzjonijiet taż-żewġ laqgħat, ġew approvati

THE CHAIRMAN:  L-Onor. Evarist Bartolo.

ONOR. EVARIST BARTOLO:  Mr Chairman, xtaqt nagħmel rimarka dwar is-sensila ta’ reklami anonimi li qed jidhru fil-ġurnali u li huma mħallsa mill-Uffiċċju tal-Prim Ministru dwar siltiet silettivi li qed jittieħdu minn skambji ta’ affarijiet li jkunu ntqalu hawn ġew.  Dawn huma silettivi u huma out of context u nixtieq niġbidlek l-attenzjoni u nitolbok tiġbed ukoll l-attenzjoni ta’ Mr Speaker li dan jikkostitwixxi ksur tal-Ordinanza dwar il-Privileġġi u s-Setgħat tal-Kamra tad-Deputati fejn titkellem dwar rapport mgħawweġ ta’ xi dibattitu jew proċediment tal-Kamra jew ta’ xi kumitat tagħha.  Li taqbad partijiet li jaqbillek minn affarijiet li jkunu ntqalu hawn ġew u ma tirrapportax l-affarijiet li ma jaqbillekx u tagħti l-impressjoni li kważi qed niltaqgħu għalxejn għax ma sar xejn ħażin u ma sar xejn irregolari, naħseb jikkostitwixxi rappurtaġġ mgħawweġ ta’ proċediment tal-kumitat u għalhekk nixtieqek tiġbed l-attenzjoni tal-iSpeaker għal dan il-fatt.  

THE CHAIRMAN:  Il-Ministru Gatt.

ONOR. AUSTIN GATT:  M’iniex se nikkummenta fuq il-Ksur ta’ Privileġġ li tqajjem, għalkemm ma nistax nifhem kif jistgħu jkunu anonimi u fl-istess ħin jingħad li huma mħallsin mill-Uffiċċju tal-Prim Ministru; jew waħda jew l-oħra.

ONOR. EVARIST BARTOLO:  M’hemmx imniżżel.  

ONOR. AUSTIN GATT:  Naħseb li m’hemm ebda obbligu li tniżżel.  Li żgur hemm Ksur ta’ Privileġġ – u nqajmu jiena – huwa li fil-ħarġa ta’ “l-orizzont” ta’ nhar l-Erbgħa li għadda – jekk niftakar sew – kien hemm reklam li veru mhu attribwit lil ħadd, li mhux meħud lanqas mit-transcripts ta’ din il-Kamra, li huwa invenzjoni totali ta’ konklużjonijiet u li żgur jikkostitwixxi Ksur ta’ Privileġġ.  U għalhekk, Mr Chairman, jien qed nitolbok tirriferi lill-iSpeaker għal dan ir-reklam.

THE CHAIRMAN:  Iż-żewġ punti ta’ Ksur ta’ Privileġġ qed jiġu nnotati u s-Sedja tkun trid tevalwahom fuq il-mertu tagħhom.  Nitlob lill-Ministru Gatt sabiex jagħtina kopja tar-reklam li qed jirriferi għalih sabiex jiffaċilitalna l-ħidma tagħna u eventwalment is-Sedja tagħmel rapport, jew tiġbed l-attenzjoni tal-iSpeaker dwar iż-żewġ każijiet ta’ Ksur ta’ Privileġġ li tqajmu.  

Nixtieq issa nitlob il-permess tal-Kumitat għas-sospensjoni tal-proċeduri mqarr momentarja.  Riċentement tħabbar li se jkun hemm l-aċċettazzjoni dwar li jinġiebu xhieda, li jistgħu jintalbu miż-żewġ naħat, wara li nkunu eżawrejna l-mistoqsijiet li rridu nagħmlu lill-Awditur Ġenerali.  Fid-dawl ta’ dan l-iżvilupp xtaqt - anke biex inkunu nistgħu nistradaw il-programm dwar il-ħidma ta’ dan il-Kumitat - nissuġġerixxi li jissemmew ix-xhieda miż-żewġ naħat, naraw liema huma x-xhieda komuni u forsi nkunu nistgħu nipprogrammaw għall-futur.  Infakkarkom li skont ir-ruling tal-iSpeaker, dwar il-lista tax-xhieda jrid ikun hemm ukoll l-approvazzjoni tal-Kumitat.  Jekk hemm oġġezzjoni għal dan ovvjament nipproċedu billi nkomplu nagħmlu d-domandi lill-awditur.  

L-Onor. Gatt.

ONOR. AUSTIN GATT:  Jiena jidhirli li għandna nimxu skont il-proċedura li tana l-iSpeaker, jiġifieri neżawrixxu l-mistoqsijiet lill-awditur, niddikjaraw li m’għandniex iktar x’nistaqsuh, imbagħad f’dik il-fażi din in-naħa tippreżenta mozzjoni, għaliex kif qal l-iSpeaker dawn iridu jiġu approvati minn dan il-Kumitat u allura bilfors irid ikun hemm mozzjoni, liema mozzjoni aħna aperti li tiġi emendata u nivvotaw fuqha, però l-ewwel naħseb li għandna neżawrixxu d-domandi lill-awditur. Jien nista’ ngħid li llum se nipprova neżawrixxi d-domandi kollha lilu biex ma ntawwalx iż-żejjed.

THE CHAIRMAN:  L-Onor. Evarist Bartolo.

ONOR. EVARIST BARTOLO:  Ma nafx jekk iniex qed nifhem il-punt tal-Onor. Gatt.  L-idea hi li jkun hemm lista min-naħa tal-gvern u lista min-naħa tagħna? Jew li jkun hemm lista mressqa min-naħa tal-gvern imbagħad nemendawha billi nitolbu li jiġu miżjuda persuni?  

THE CHAIRMAN:  Più o meno naħseb li din kienet is-sustanza tas-suġġeriment li għamel l-Onor. Gatt.

ONOR. AUSTIN GATT:  Jien m’għandi l-ebda problema li tiġi ppreżentata mozzjoni min-naħa l-oħra fl-istess ħin.

THE CHAIRMAN:  Il-preżentazzjoni ta’ mozzjoni hija libera għaż-żewġ naħat; jista’ jkun hemm ukoll mozzjoni ppreżentata minn naħa b’emenda min-naħa l-oħra.  Li qiegħed jiġi stabbilit huwa li nkomplu bil-mistoqsijiet lill-awditur u meta l-Membri tal-Kumitat ikunu eżawrew il-mistoqsijiet lill-awditur, imbagħad nipproċedu bil-mistoqsijiet lix-xhieda li jkun hemm qbil dwarhom.  Li rrid nissolleva huwa li l-preżenza tal-awditur tibqa’, anke jekk eventwalment jiġu x-xhieda u m’aħniex qed neskludu li matul il-proċess li jkunu qed isiru d-domandi lix-xhieda, jiġu mitluba wkoll xi kjarifikazzjonijiet mill-Uffiċċju Nazzjonali tal-Verifika (NAO) li jkun qiegħed hawnhekk isegwi l-proċess kollu.  

L-Onor. Evarist Bartolo.

ONOR. EVARIST BARTOLO:  Jiġifieri aħna qed ngħidu li meta naqblu fuq lista ta’ xhieda dik tkun finali?  Jiġifieri jekk waqt il-proċedimenti jirriżultalna li hemm bżonn jittella’ xi ħaddieħor, x’jiġri?  

ONOR. AUSTIN GATT:  Assolutament le, jiġifieri mhux finali, mhi problema ta’ xejn.

THE CHAIRMAN:  Dik qatt ma tkun finali, waqt il-proċess fi kwalunkwe mozzjoni li tiġi ppreżentata minn naħa jew oħra, tiġi kkonsidrata għall-Kumitat.  

ONOR. AUSTIN GATT:  Naturalment fil-limiti tar-raġonevolezza.

THE CHAIRMAN:  Ovvjament m’aħniex se ntellgħu xi xhud li ma jkollu x’jaqsam xejn mal-kwestjoni u li lanqas ikun jaf fejn qiegħda l-estensjoni tal-power station!   

Nistgħu issa nipproċedu bl-item li għandna fuq l-aġenda u nitlob lill-Awditur Ġenerali u lill-uffiċjali tiegħu sabiex jersqu fuq il-Mejda magħna.  

Is-Sur Anthony C. Mifsud, Awditur Ġenerali; is-Sur Charles Deguara, Deputat Awditur Ġenerali; is-Sur Mantoine D’Ambrogio Araci, Manager Special Audits and Investigations, Uffiċċju Nazzjonali tal-Verfika; u s-Sur John Burlò, Senior Official, Uffiċċju Nazzjonali tal-Verifika, ħadu posthom madwar il-Mejda.

REPORT BY THE AUDITOR GENERAL  - ENEMALTA CORPORATION TENDER FOR GENERATING CAPACITY (GN/DPS 8/2006) (Kont.)

THE CHAIRMAN:  Biex insegwu l-proċedura li ġiet stabbilita fl-aħħar laqgħa, illum jibda jagħmel il-mistoqsijiet tiegħu l-Onor. Austin Gatt.

ONOR. AUSTIN GATT:  Sur Mifsud, illum se nipprova ninkwadra ftit domandi - kif għedtlek nixtieq li neħles illum għax naħseb li tawwalnilek biżżejjed – u se nikkonċentra l-iktar fuq l-impjanti mhux mil-lat tekniku tal-inġiniera għax ma naslu mkien jiena u int, però mil-lat ta’ fuels, legal notice  u prezz.  

Ċertament – u dan tagħmel riferenza inti għalih fir-rapport – li parti kardinali ta’ din l-estensjoni ġdida tal-power station hi r-realtà li aħna bħala pajjiż għandna obbligu mal-Unjoni Ewropea li nagħlqu l-power station tal-Marsa.  Id-deroga li għandna fuq il-power station tal-Marsa tgħid -  u din magħrufa pubblikament għax saru statements anke minni – li aħna nistgħu nużawha għal massimu ta’ 20,000 siegħa, però ma nistgħux nestendu iktar mis-sena 2015.  Hu fatt magħruf ukoll li l-20,000 siegħa se jintlaħqu bejn wieħed u ieħor lejn l-aħħar tas-sena 2012 u allura fis-sena 2012 il-power station tal-Marsa tagħlaq, it-220 MW li joħorġu minnha jieqfu u sadanittant irridu nissostitwixxuhom b’xi ħaġa oħra għax inkella ma jkunx hawn enerġija fil-pajjiż.  U l-pjan kien li s-sostituzzjoni tiġi permezz ta’ żewġ proġetti indipendenti minn xulxin, waħda din il-power station - u għalhekk it-tender -  u l-oħra l-interconnector ma’ Sqallija li bejniethom jagħtu 310 MW minflok 220 MW.   Dawn huma fatti magħrufa li mhumiex diskutibbli.  Naħseb ukoll li mhux kontestat il-fatt li meta nitfu l-Marsa u tidħol il-power station ġdida  fis-sena 2012/2013, hi liema hi ta’ Bateman jew ta’ Burmeister & Wain Scandinavian Contractor (BWSC), kienu se jaħdmu jew bid-diesel jew bil-heavy fuel oil, m’hemmx għażla għax gass żgur li mhux se jkun hawn sal-2012.  The long term plan kien li jinqaleb imbagħad eventwalment għall-gass meta jiġi l-gass naturali Malta.  Però żgur li fis-sena 2012, anke kieku rebħu Bateman, kien se jibda jaħdem bilfors bid-diesel għax dak ma jaħdimx bil-heavy fuel oil.   Naqblu li kienet  rikjesta speċifika fit-tender li kull magna offruta trid taħdem jew bil-gass jew inkella b’diesel jew b’heavy fuel oil?    

IS-SUR ANTHONY C. MIFSUD (Awditur Ġenerali):  It-tender kellha tkun technology neutral.

ONOR. AUSTIN GATT:  Le, technology neutral  tfisser xi ħaġa oħra, technology neutral meta tgħid x’inhi t-teknoloġija, però li hi trid taħdem b’ċertu fuel kien speċifikat u kien speċifikat li l-magni offerti jridu jkunu kapaċi jaħdmu kemm bil-gass kif ukoll b’liquid fuel li jkun diesel  jew heavy fuel oil.  Mhux hekk?  

IS-SUR ANTHONY C. MIFSUD:  Hekk hu.

ONOR. AUSTIN GATT:   Naqblu – għax dan jidher li mhux ċar għal kulħadd – illi kieku rebħu Bateman, fl-2012 il-magna ta’ Bateman kienet se taħdem bid-diesel?

IS-SUR ANTHONY C. MIFSUD:  Hekk hu, għax ma kienx hemm option.

ONOR. AUSTIN GATT:  U naqblu wkoll li meta eventwalment il-gvern kien jinvesti fl-infrastruttura tan-natural gas il-magna ta’ Bateman kienet tibda taħdem bin-natural gas?  

IS-SUR ANTHONY C. MIFSUD:  Hekk hu.

ONOR. AUSTIN GATT:  Naqblu wkoll li l-magna ta’ BWSC from day one mill-2012 tista’ tibda taħdem bid-diesel?  

IS-SUR ANTHONY C. MIFSUD:  Iva.

ONOR. AUSTIN GATT:  Naqblu wkoll li meta jasal il-gass naturali Malta il-magna ta’ BWSC  tista’ tinqaleb biex tuża l-gass naturali?

IS-SUR ANTHONY C. MIFSUD:  Iva, at an expense.

IS-SUR MANTOINE D’AMBROGIO ARACI (Manager, Special Audits and Investigations NAO):  At an expense li ġiet iddikjarata fit-tender and a delay ovvjament għax irid jgħaddi ċertu żmien sakemm trid tiġi ....

ONOR. AUSTIN GATT:  Però tibda taħdem bil-gass naturali.  Li jwassalni allura għall-fatt li fl-2012 għażla jekk jinħaraqx diesel jew heavy fuel oil fil-magna ta’ BWSC mhijiex kwestjoni tat-technical specifications tat-tender, imma hija għażla li għandu f’idejh il-gvern.  Il-gvern – għandna l-ministru responsabbli mill-Enemalta hawnhekk -  jista’ jiddeċiedi li jaħraq jew heavy fuel oil jew diesel from day one fuq il-magna ta’ BWSC.  Korrett?

IS-SUR MANTOINE D’AMBROGIO ARACI:  Iva.

ONOR. AUSTIN GATT: Is-Sur D’Ambrogio qalilna wkoll li l-qalba għall-gass trid issir at an expense.  Tikkonferma wkoll li meta saru l-kalkoli finanzjarji l-extra expense biex il-magna ta’ BWSC tinqaleb għall-gass ġie factored-in?

IS-SUR MANTOINE D’AMBROGIO ARACI:  Iva.

ONOR. AUSTIN GATT:  U BWSC xorta ħarġu orħos minn Bateman?

IS-SUR MANTOINE D’AMBROGIO ARACI:  Running heavy fuel oil iva.  

ONOR. AUSTIN GATT:  Tikkonferma wkoll li parti mill-kalkolu finanzjarju kien li saret sensitivity analysis – qiegħda f’paġna 32 - fejn il-gass ġie proġettat li jidħol jew fl-2013 jew fl-2015 jew fl-2017 u xorta BWSC ħarġu orħos?

IS-SUR MANTOINE D’AMBROGIO ARACI:  Fil-fatt fis-section tal-complaints ta’ Bateman aħna kkummentajna li ma kellhomx raġun fuq il-fatt tal-prezzijiet kif maħduma min-naħa tagħhom, ibbażati dejjem fuq il-prezzijiet tal-2007 li ġew użati għat-tender.  

ONOR. AUSTIN GATT: Tikkonferma wkoll allura li kien requirement li l-magna ta’ BWSC tkun taħdem bil-gass?  Din tinsab f’section E1 tat-tender.

IS-SUR MANTOINE D’AMBROGIO ARACI:  Iva.

ONOR. AUSTIN GATT:  Mela s’issa qed naqblu li kemm il-magni ta’ BWSC kif ukoll dawk ta’ Bateman, fl-2012 it-tnejn jistgħu jaħdmu  bid-diesel, li meta jiġi l-gass kemm BWSC kif ukoll Bateman ikunu jistgħu jaħdmu bil-gass, li BWSC kienu orħos minn Bateman anke bil-qalba b’kollox tal-gass, u fl-aħħar mill-aħħar li naħarqux heavy fuel oil jew diesel jiddeċiedi l-ministru responsabbli mill-Enemalta.  

ONOR. TONIO FENECH (Ministru tal-Finanzi, l-Ekonomija u Investiment):  Mr Chairman, hawnhekk xtaqt niċċara punt li naħseb dejjem ikun hemm ftit tal-misunderstanding dwaru.  Il-ħsieb tal-gvern dejjem kien - anke jekk inħarsu lejn il-policy oriġinali naraw li kien hekk - li eventwalment jaqleb għall-gass.  U kien għalhekk – anke l-awditur jista’ jikkonferma – li fit-tender document speċifiku kien hemm li l-impjant irid bilfors ikun jew bil-gass jew jista’ jinqaleb għall-gass.  Tikkonfermawh dan?

IS-SUR ANTHONY C. MIFSUD:  Iva.

ONOR. TONIO FENECH:  Wieħed irid jgħid ukoll li kien ċar mill-bidu li sa qabel l-2015/2016 ma jistax ikollna gass hawn Malta għax trid bilfors l-infrastruttura apposta għalih.  Tikkonfermaw li dan kien ċar fit-tender process?

IS-SUR ANTHONY C. MIFSUD:  Ejjew ngħidu li it was taken for granted.

ONOR. TONIO FENECH:  Però fil-briefings żgur li kien ċar u l-public knowledge hekk kienet, jiġifieri kulħadd kien jaf.  Irridu ngħidu wkoll li biex inti jkollok jew pipeline jew infrastruttura - għax option oħra hija l-vapuri - there is an added cost which to date has not been factored-in fil-kontijiet.  Jiġifieri kemm jekk trid tagħmel pipeline tal-gass - aħna llum se niffirmaw tal-interconnector -  u kemm jekk tmur fuq sistema ta’ shipping fejn ikollok tliet vapuri ddedikati għal hekk, there is a cost u fil-fatt kienu saru estimations ta’ madwar €120 miljun.  Però l-punt li rrid noħroġ hawnhekk huwa li l-gvern, fil-politika tal-enerġija dejjem għażel li jżomm l-options open, jiġifieri li l-ewwelnett jagħmel l-aħjar għażla ambjentali u li fl-istess ħin ikun jaffordja l-pajjiż għax bilfors trid iżżomm dawn iż-żewġ bilanċi.  U allura l-gvern ried iżomm l-options bejn it-teknoloġiji open -  fil-fatt intom semmejtu technology neutral u l-objectives tagħna kienu emissions and financial; il-livelli tal-emissjonijiet anke wara li saret ir-revision tal-legal notice innifisha huma bħal tal-Ġermanja, jiġifieri m’għażilniex xi standards baxxi għax kulħadd jaf li l-Ġermanja għandha standards għoljin fejn jidħlu emission levels - għaliex l-ewwelnett qed ninvestu fl-inteconnector and if it is the cheapest solution to the country, the logical thing is not to go to gas but to go further to an interconnector, jiġifieri mhux biss ikollna wieħed, imma jista’ jkun ikollna tnejn; għalissa nibdew b’wieħed imbagħad ikollna t-tieni wieħed.  U rrid niċċara l-punt għax jintużaw ħafna l-kliem “heavy fuel oil”.  Ir-realtà hi li d-deċiżjoni hija bejn jekk immorrux għad-diesel jew għall-fuel oil imma l-kliem “heavy fuel oil” huma ftit misnomer għaliex fir-realtà dan huwa low sulphur fuel oil.  Illum nużaw dan it-tip ta’ fuel li l-content tas-sulphur tiegħu huwa ta’ 0.7 filwaqt li fl-extension il-ġdida l-content tas-sulphur se jkun iktar baxx għax se jkun ta’ 0.3.  Fil-fatt jekk naraw x’jgħidu l-esperti nsibu li fir-realtà hemm diesel li jħammeġ iktar mill-0.3 low sulphur fuel oil.  Jiġifieri lanqas mhu kategoriku, bejn diesel u low sulphur fuel oil, li kollha neċessarjament inqas iħammġu, jiġiferi tista’ tmur għal diesel li jħammeġ iktar.  Dan qed ngħidu minn dak li lili jinformawni fuq livell tekniku.  Però il-punt ta’ prinċipju li rrid niċċara huwa li l-gvern, ladarba tiġi in stream l-estensjoni, għandu l-option quddiemu li jmur jew għad-diesel jew għall-0.3 low sulphur fuel oil li t-tnejn li huma jilħqu l-livelli ta’ emissjonijiet stabbiliti, u hawnhekk forsi nitlob lill-awditur jekk jistax jikkonferma dan.  U allura ladarba t-tnejn jissodisfaw dawn il-kriterji, l-għażla tiegħi bħala Ministru responsabbli kemm mill-finanzi kif ukoll mill-Enemalta, tkun dik li tiggarantili nagħti l-irħas prezz ta’ kontijiet lill-poplu Malti. Ir-realtà hi li llum din ma nistax niddeċidiha għax wieħed ikun irid jara s-suq dak iż-żmien għax il-prezzijiet inħadmu fuq l-2007, imma aħna m’aħniex se nixtru fl-2007 imma se nixtru fl-2012 meta tiġi on stream l-estensjoni.  U allura l-preferenza hi li mmorru għal dak li jħammeġ l-inqas - u dak li xtrajna jippermetti dan – u li bħala prezz ikun l-iktar favorevoli biex jagħtina l-irħas kontijiet possibbli.  Tikkonfermaw li fil-fatt l-estensjoni tal-power station tista’ taħdem b’dawn iż-żewġ fuels u tħallilna din l-option?

IS-SUR ANTHONY C. MIFSUD:  Iva.

THE CHAIRMAN:  Biex inkunu preċiżi fil-fatt saru żewġ mistoqsijiet; jekk il-magni jistgħux jaħdmu bid-diesel u bil-low sulphur fuel oil u liema hu l-iktar cost effective.
IS-SUR ANTHONY C. MIFSUD: Fil-fatt dawn il-kalkoli qed isiru issa tmien xhur wara li aħna ħriġna r-rapport.  Forsi wieħed jista’ jagħmel ftit riferenza għall-fatt li kif qal il-Ministru, matul it-tender il-kalkoli nħadmu fuq prezzijiet tal-2007 meta fil-fatt it-tender kienet se tiġi awarded fl-2009 u f’dak il-perjodu jista’ ikun hemm differenza fil-prezzijiet li ma tteħdux into consideration.  

ONOR. AUSTIN GATT:  Però storikament dejjen kien, u jibqa’, li l-low sulphur fuel oil huwa dejjem irħas mid-diesel għax huwa prodott inqas raffinat; no one contests this.  Ħalli nkompli ftit fuq il-prezz, Sur Mifsud.  

It-tender kien speċifiku ħafna fuq kif jiġi kkalkolat il-prezz.  Hemm parti sħiħa dwar dan u basically, biex nirriassumi, ikkomprenda l-prezz tal-impjant, il-five year maintenance agreement li kien requirement, l-ispiża tal-fuel sal-2019 bil-formuli mogħtija, and all other operating costs.  Intom għandkom lista sħiħa ta’ dawn li tinsab f’paġna 72 u m’iniex se noqgħod nirrepetihom.  L-other operating costs jinkludu l-waste disposal costs, il-costs tas-CO2 emissions jekk neħluhom u l-costs biex taqleb l-impjant għall-gass.  Imbagħad kien hemm l-obbligu li t-total cost jinqaleb f’kilowatt per hour cost  u jsir comparison.  Naturalment qed inqassar ir-rapport tagħkom però dan huwa li tgħidu.   Fil-fatt saru żewġ kalkoli u f’paġna 30 tar-rapport intom tirrapportaw il-kalkolu li għamlet l-Enemalta on total cost basis, jiġifieri cash out sal-2019.  Jien korrett li ngħid li f’paġna 30 intom issibu li BWSC ħarġu €296 miljun orħos minn Bateman?

IS-SUR CHARLES DEGUARA (Deputat Awditur Ġenerali):  Iva.

ONOR. AUSTIN GATT:  Imbagħad, f’paġna 74 minflok ħdimtu fuq il-bażi ta’ total cash out ħdimtu fuq net present value (NPV) u ġustament għedtu li dak kien il-bażi tat-tender, u xorta ħriġtu lil BWSC orħos minn Bateman b’€124 miljun.  Korrett?

IS-SUR ANTHONY C. MIFSUD:  Iva, nikkonferma.

ONOR. AUSTIN GATT:  Imbagħad qlibtuh, kif talbet it-tender, into cost per unit generated u d-differenza per unit generated hija ta’ 3.4c jekk taħdmu bil-metodu tagħkom u 4c bil-metodu kif ħadmuh l-Enemalta.  Naħseb li hawnhekk qed naqblu  wkoll hux hekk?  

IS-SUR ANTHONY C. MIFSUD:  Iva.

ONOR. AUSTIN GATT:  Issa hawnhekk tajjeb li nirrimarka – u m’iniex qed nagħmel domanda – li dan kien ifisser allura illi kieku jintgħażlu Bateman minflok BWSC, minkejja li BWSC bħal Bateman jaħarqu d-diesel mill-ewwel ġurnata u minkejja li BWSC bħal Bateman jistgħu jaqilbu għall-gass, il-poplu Malti kien joħroġ €30 miljun fis-sena.  U dan għall-grazzja li nagħżlu lil Bateman biex jaħarqu l-istess fuel.  Din hija l-ironija ta’ kollox!  Iż-żieda ta’ 3.4c per unit ikkalkolata minnkom hija ekwivalenti għaż-żieda fit-tariffa li għamilna f’Jannar li għadda li tant ġiet ikkritikata li ma messniex għamilniha.  Imma biex jieħdu l-kuntratt Bateman, għal xi ħadd, kollox sew, hemmhekk ma jimpurtax jekk ngħollu l-kontijiet bir-rata ta’ 4c per unit lill-poplu Malti.  Inħallsu €30 miljun fis-sena għall-10 snin li ġejjin għall-grazzja biex jeħduh Bateman.  Però ħalli nkompli fuq il-flus.  

Sur Mifsud, inti għandek il-prezz kif ħareġ, però saru wkoll sensitivity analyses, jiġifieri tistaqsu x’jiġri jekk jiġru ċerti affarijiet biex taraw kemm il-prezzijiet huma b’saħħithom.  Waħda minnhom diġà irriferejt għaliha u cioè dak li tirrapportaw f’paġna 32 fejn tgħidu li saret sensitivity analysis biex taraw jekk jidħol il-gass, per eżempju, fl-2013, fl-2015, fl-2017 jew fl-2019 -  waħda minnhom qed inżidha jien għax insejt liema waħda - jinbidilx il-prezz.  Korrett li ngħid li anke jekk il-gass jidħol fl-2013 BWSC kienu jibqgħu l-irħas?  

IS-SUR CHARLES DEGUARA:  Hekk hu.

ONOR. AUSTIN GATT:  Saret ukoll sensitivity analysis oħra mill-Enemalta fejn bdew jipproġettaw tibdil fil-prezzijiet tad-diesel, tal-heavy fuel oil, eċċ.  Korrett li ngħid li anke meta saret din is-sensitivity analysis BWSC xorta ħarġu l-orħos?  

IS-SUR CHARLES DEGUARA:  Iva, hekk jidher.

ONOR. AUSTIN GATT:  Intom biex ġustament tagħmlu rapport professjonali tlabtu lil Bateman jagħmlu l-argumenti tagħhom fuq il-kalkoli finanzjarji.  U f’paġna 74 tar-rapport tgħidu li għamiltu dawk li ssejħulhom ‘what if exercises’.  Qbadtu l-oġġezzjonijiet kollha ta’ Bateman mil-lat finanzjarju u għedtu ‘what if nikkalkolawhom’?  Korrett li ngħid li anke meta daħħaltu dak kollu li qalulkom Bateman xorta BWSC baqgħu l-orħos?

IS-SUR CHARLES DEGUARA:  Iva, abbażi ta’ heavy fuel oil kienu orħas.   

THE CHAIRMAN:  Jiġifieri l-gas factor ma dħaltux fih.  Jekk fhimtu sew, il-Ministru staqsa anke dwar meta jidħol il-gass.

ONOR. AUSTIN GATT:  Ħalli ninkwadraha jien.  Saret sensitivity analysis fuq il-gass; jekk il-gass jidħol fl-2015 ikollok riżultat mod u jekk jidħol fl-2013 ikollok riżultat mod ieħor, però anke jekk jidħol fl-2013 ir-riżultat kien li BWSC jibqgħu l-orħos.  It-tieni eżerċizzju li hemm f’paġna 74 huwa ftit differenti.  Qabdu kull oġġezzjoni finanzjarja li kellhom Bateman, per eżempju, tal-art li ma ġietx ikkalkolata - li mhu veru xejn għax ġiet ikkalkolata - u raw x’jiġri jekk idaħħlu dak kollu li qalu Bateman -  li could be anything mhux gass biss - u xorta ħareġ li BWSC joħorġu orħos għax basically il-prezz tal-heavy fuel oil huwa orħos.  

IS-SUR CHARLES DEGUARA:  Sakemm jibqa’ heavy fuel oil, iva huwa orħos.

ONOR. AUSTIN GATT: Tikkonferma wkoll li Bateman bagħtulkom kalkolu finanzjarju sħiħ, intom analizzajtuh u wasaltu li kien mibni fuq premessi żbaljati u ma qbiltux miegħu?

IS-SUR MANTOINE D’AMBROGIO ARACI:  Mhux li kien mibni fuq premessa żbaljata imma li ma kienx ibbażat fuq it-tender.

ONOR. AUSTIN GATT:   U wasaltu għall-konklużjoni li kienu bnewhom fuq premessi li mhumiex fit-tender.  

IS-SUR CHARLES DEGUARA:  Eżatt, kif għadu kemm qal il-kollega tiegħi.  

ONOR. AUSTIN GATT: Jiġifieri jiena ngħid sew li l-analisi finanzjarja kollha li għamiltu – u għandkom diversi paġni dwar dan fir-rapport – kienet li taħdem kif taħdem, iddaħħal kull oġġezzjoni li nqalgħet, BWSC huma dejjem l-orħos skont il-parametri tat-tender.  

IS-SUR CHARLES DEGUARA:  Skużani li qed nirrepeti, imma jkolli nerġa’ ngħid li dejjem jekk jintuża l-heavy fuel oil.

ONOR. AUSTIN GATT:  Naturalment.  Fil-fatt il-heavy fuel oil huwa parti mill-parametri tat-tender.  Mhux hekk?

IS-SUR CHARLES DEGUARA:  Hekk hu.

ONOR. AUSTIN GATT:   Kien ċarissimu li l-heavy fuel oil huwa parti mit-tender.

IS-SUR CHARLES DEGUARA:  Iva, hekk hu.

ONOR. AUSTIN GATT:  Ħalli naqralek issa x’qal l-espert tekniku tagħkom fuq il-kalkolu finanzjarju.  F’paġna 73 hemm li the financial marking scheme was well defined in the tender, jiġifieri l-espert finanzjarju tagħkom qalilkom li fit-tender kien ċarissimu x’se jiġi mmarkat x’jikkwalifika.  Fil-fatt jingħad hekk:

“The costing exercise is quite comprehensive, and I do not think that any cost has been overlooked, except for overheads, for which no provision was made.  I doubt whether this would have made much of a difference to the outcome.

It seems to me that the exercise was based on realistic figures obtained, as far as I can tell, from real data, and including figures submitted by the bidders themselves to which they were prepared to bind themselves.”.

Dan x’qal l-espert tekniku tagħkom.  Issa se nikkwota x’għedt int, Sur Mifsud, f’paġna 74 fejn hemm hekk:

“NAO opines that, apart from the issue of final unit cost described above, which has been shown to have had a neutral effect on the (financial) ranking, the financial evaluation exercise was conducted in strict adherence with tender-specified procedures and using the values and parameters declared in the ITT and accepted by all bidders during the bidding stage.”.

Jiġifieri inti qed tgħidilna li l-kalkoli finanzjarji kienu professjonali, ħadu in konsiderazzjoni dak kollu li kellu jittieħed in konsiderazzjoni, kien ċar x’se jiġi evalwat meta ħarġet it-tender, il-costing exercise sar skont dak li ġie speċifikat u ħadd m’appella.  U d-differenza bejn BWSC u Bateman kienet ta’ €296 miljun jekk tieħu all costs u €126 miljun jekk tieħu l-NPV.  F’diversi postijiet oħra inti tgħid li fejn jirrigwarda t-tender conditions kulħadd għandu jimxi skont dak li hemm miktub fit-tender, anzi tikkritika lil Bateman – diġà irriferejt għaliha qabel – li qishom deherilhom li jistgħu jimxu indipendentement mit-tender u fil-fatt f’paġna 137  tgħid hekk: 

“In addition it is pertinent to note that Bateman, in voicing their complaint seem to find difficulty accepting that the process with which the contract was awarded was a tendering process with clearly and previously defined rules and parameters.”.

Allura fil-kuntest ta’ dan kollu jien korrett li nikkonkludi li l-eżerċizzju finanzjarju li sab lil BWSC ħafna ħafna orħos minn Bateman kien wieħed tajjeb u professjonali li inti taċċetta?

IS-SUR ANTHONY C. MIFSUD:  Ħalli naqbdu fuq Bateman.  Mill-ilmenti li ressqu Bateman sibna li għandhom raġun f’każ wieħed, meta ma ġewx infurmati li kien ħareġ ir-riżultat tat-tender.  Fl-affarijiet l-oħra ma sibniex favur dak li qalu huma.  

ONOR. AUSTIN GATT: Però jien staqsejt domanda kemm kemm differenti.  Id-domanda hi li minn dak li qrajt jien qed nifhem li l-eżerċizzju finanzjarju, li wara kollox kellu 75 punt li kulħadd kien jaf minn qabel li se jieħu 75 punt ....  Meta wieħed jaqra tender u jara li l-punti huma 75 financial u 25 technical u jaċċettah – u Bateman m’appellawx - ovvjament irid joqgħod attent ħafna kif jagħmel his financial offer għax  ma tridx tkun ġenju biex tkun taf li fuq dak se tintrebaħ jew tintilef it-tender.  Mill-istqarrijiet li qrajt tal-espert tagħkom u anke minn dawk tagħkom stess jien qed nikkonkludi li intom sodisfatti bil-kalkoli finanzjarji.  Għalissa daqshekk.

THE CHAIRMAN: L-Onor. Evarist Bartolo.

ONOR. EVARIST BARTOLO:  Fl-investigazzjonijiet li kellkom tagħmlu jirriżulta li mill-2003 il-gvern kien diġà beda jieħu passi biex jara xi tfisser biex jidħol pipeline bil-gass bejn Sqallija u Malta?

IS-SUR ANTHONY C. MIFSUD:  Ma nafx ngħidlek jekk hux mill-2003.  

ONOR. EVARIST BARTOLO:  Jirriżulta li hemm studju tal-ENI li jgħid li jekk jidħol pipeline tal-gass dak iż-żmien kien ikun jiswa Lm40 miljun?

IS-SUR ANTHONY C. MIFSUD:  Nerġa’ nagħmel riferenza għat-terms of reference tagħna li kienu limitati għat-tender tal-extension tal-power station.  Din tal-gass hija xi ħaġa oħra.

ONOR. EVARIST BARTOLO:  Qed inqajjem dan il-punt għax din tbiddel l-istorja kollha għax il-fatt li Malta sal-lum għad m’għandhiex infrastruttura għall-provvista tal-gass, mhux għax kien hawn xi intervent divin li għamilna xi ħaġa mbagħad sar terremot u tlifna l-infrastruttura, imma għax suppost ittieħdu l-passi biex ikollna din l-infrastruttura tal-gass, tant li ...  Għallinqas jekk ma jirriżultalkomx hekk mill-2003, jirriżulta li anke waqt li kienet għaddejja din it-tender l-Enemalta ħarġet sejħa għall-provvista tal-gass biex tkun tista’ taħdem l-estensjoni tal-power station  ta’ Delimara?

IS-SUR ANTHONY C. MIFSUD:  Ma dħalniex fiha għax kienet outside the terms of reference tagħna.  

ONOR. EVARIST BARTOLO:  Qed inħoss li din hija importanti għax li niġu fl-2009 u fl-2010 ngħidu li l-estensjoni tal-power station ma tistax taħdem bil-gass għas-sempliċi raġuni li meta kellhom jittieħdu l-passi biex tidħol din l-infrastruttura, ma tteħdux ....  Fl-2006 l-Enemalta stess ħarġet sejħa għall-kuntratturi biex jipprovdu l-gass għall-power station imbagħad din id-deċiżjoni nbidlet u twaqqfet.  Jiena nħoss li huwa importanti li nitfgħu dawl fuq dan għaliex li niġu issa nitkellmu fuq li bilfors kellna mmorru għall-heavy fuel oil għaliex m’għandniex provvista tal-gass fil-pajjiż meta fis-snin li għaddew meta stajna bnejna din l-infrastruttura tal-gass fil-pajjiż ġibna lilna nfusna f’sitwazzjoni li ma kellniex għażla ....  U qed nistaqsi dan għax din ġrat fl-istess ħin li kienet għaddejja din it-tender.  Jiena nispera li issa li se jitilgħu x-xhieda quddiemna xi ħadd mill-Enemalta jispjegalna kif fl-2006 ħarġet it-tender biex ikun hawn provvista tal-gass, imbagħad waqt li kienet għaddejja din it-tender twaqqaf kollox biex imbagħad ngħidu ‘xi tridna nagħmlu?.  Bilfors ma nistgħux immorru għall-gass mill-ewwel għax m’għandniex infrastruttura, la pipeline u lanqas millijiet f’każ ta’ vapuri’.  Jiġifieri intom din assolutament ma dħaltux fiha?

IS-SUR ANTHONY C. MIFSUD:  Le, ma dħalniex fiha.

ONOR. AUSTIN GATT:  Mr Chairman, forsi nista’ nikkjarifika ftit jien.  Fl-2006, jekk mhux fl-2007, kienet ħarġet expression of interest, mhux tender, biex suppliers li jinteressahom li jagħmlu stallazzjonijiet ta’ gass javviċinaw lill-Enemalta.  Dan kien sar wara li fl-2005 sar studju intensiv fuq compressed natural gas (CNG) plant f’pajjiżna u kien ġie konkluż li dak is-CNG plant mhuwiex economically viable.  Dawn bħala fatti mingħajr ma noqgħod nidħol fil-kwestjonijiet, però ma kien hemm ebda tender for the supply.

ONOR. EVARIST BARTOLO:  Imma expression of interest u request for proposals (RFP) kien hemm, fil-fatt daħlu tliet proposti.

ONOR. AUSTIN GATT:  Ma nafx kemm daħlu, però qed ngħidlek preċiż x’kienu l-fatti.  Konna tlabna expression of interest biex naraw kif nistgħu nġibu l-gass naturali f’pajjiżna, jiġifieri basically jekk hux vapuri jew pipeline jew inkella tagħmilx CNG plant f’pajjiżna li kienet diġà tidher financially not viable għax kien hawn investituri li daħlu fiha u kienu għadhom qed isiru alternattivi.  Fil-fatt safejn naf jien għad hemm studju  għaddej mal-ENI fuq il-possibbiltà ta’ pipeline.  
ONOR. EVARIST BARTOLO:  Fl-2003 l-ENI kienet diġà ipprovdiet lill-Gvern Malti studju li dak iż-żmien qalet li kien jiswa Lm40 miljun kieku nagħmluh - jekk ikollna nagħmluh illum probabbli jiġi jiswa tliet darbiet jew erba’ darbiet iżjed għax minn dak iż-żmien ‘il hawn il-prezz tal-azzar nafu kemm żdied - imma d-deċiżjoni li kellhom isiru dawn l-affarijiet baqgħu jiġu posposti.  U qed ngħid dan għax allura bilfors li l-gvern kien ħa deċiżjoni li se jmur għall-gass.  U dan m’aħniex qed nivvintawh aħna għax nerġa’ ngħid li fit-22 ta’ Ġunju 2006 l-Enemalta, fl-ogħla livelli tagħha, għamlet seminar nazzjonali fejn ħabbret li l-estensjonijiet il-ġodda tal-power stations se jaqilbu għall-gass għaliex il-magni diesel li jaħdmu bil-heavy fuel oil ma kenux permessi bil-legal notice 329/2002.  Ftit jiem wara dan is-seminar nazzjonali ħareġ il-pjan għall-ġenerazzjoni tal-elettriku li għamilha ċara li l-estensjonijiet il-ġodda se jaħdmu bil-gass u li se jiġu abbandunati l-combined cycle diesel engines li jaħdmu bil-heavy fuel oil.  U dan kien wara li l-Ministru Gatt kien diġà ġab l-endorsement tal-Kabinett li jiddaħħlu magni tad-diesel li jaħdmu bil-heavy fuel oil bħal dik il-parti ta’ dak li jissejjaħ il-pjan transitorju li kellha l-Enemalta biex iddaħħal biżżejjed ġenerazzjonijiet ta’ 36 MW.  F’Marzu 2006 il-Ministru Gatt ġab l-endorsement mill-Kabinett, jiġifieri qabel is-seminar li għadni kemm semmejt u qabel ma ħareġ il-pjan għall-ġenerazzjoni tal-elettriku.  L-Enemalta kienet talbet il-parir u l-gwida tal-Malta Environmental and Planning Authority (MEPA), li hija r-regolatur f’dak li għandu x’jaqsam ambjent,  u fit-30 ta’ Marzu 2006 l-Enemalta rċeviet ittra mingħand il-MEPA – hawnhekk qed nitkellmu wara li l-Ministru Gatt kien ġab l-endorsement tal-Kabinett biex imorru għall-magni diesel li jaħdmu bil-heavy fuel oil – fejn intqal that in order to meet European Union and international obligations on emission levels, the new generation plant has to be gas fired. Dan kien f’nofs is-sena 2006.  Sadanittant il-legal notice kienet għadha ma nbidlitx u l-BWSC kienu ġew Malta u fuq instigazzjoni tagħhom biex ikunu jistgħu jirbħu t-tender bid-diesel engine taħdem bil-heavy fuel oil - is-sinjuri tal-BWSC m’għoġobhomx il-legal notice 329/2002 - imbuttaw biex ibiddlu dik il-legal notice.  Tant hu veru li l-legal notice kienet daħlet fl-2002 u għaddiet dik is-sena u ħadd ma mbotta biex ibiddilha, għaddiet is-sena 2003 u ħadd ma mbotta biex ibiddilha, għaddiet is-sena 2004 u ħadd ma mbotta biex ibiddilha, imbagħad wara li fi Frar tal-2005 waslu BWSC u f’laqgħat mal-Enemalta qalu li mhux se jaċċettaw dik il-legal notice, oħroġ il-għaġeb inbidlet fl-2007 meta t-tendering procedure kien diġà beda.  Qed insemmi dawn il-fatti kollha għax kollox inħadem biex ma jibqax għażla ħlief li tmur għal diesel engine combined cycle jaħdem bil-heavy fuel oil.  U li noqogħdu hawn ġew nagħtu l-impressjoni sempliċement tad-dettalji tekniċi kif inħadmu l-affarijiet mingħajr ma naraw kif kienet qed tinħadem il-big picture ...  Mela l-ewwel kien hemm dikjarazzjoni ta’ policy approvata mill-Kabinett li se tmur għal impjant jaħdem bil-gass, kien hemm ir-regolament ambjentali li jipprojbixxi l-użu tad-diesel engine combined cycle jaħdem bil-heavy fuel oil, imbagħad fl-aħħar ta’ Marzu 2006 il-MEPA tagħmilha ċara lill-Enemalta li ma tistax tibqa’ għaddejja tipproċessa u timxi biex jidħol it-36 MW jaħdmu bil-heavy fuel oil, u minflok ma jkompli għaddej ix-xogħol biex f’pajjiżna jkun hawn il-provvista tal-gass ħalli l-impjant il-ġdid ikun jaħdem bil-gass inbidlet il-legal notice biex tista’ terġa’ iġġib lura l-heavy fuel oil, iċ-ċaqliq li kien hemm min-naħa tal-Enemalta biex tibda taħseb għall-provvista ta’ gass naturali twaqqaf, imbagħad oħroġ il-għaġeb ngħidu li qabel l-2012, l-2013 u l-2017 mhux se jkollna gass, qisu l-gass se jasal waħdu hawn Malta jekk ma teħux il-passi.  U dan fi żmien – u din xi ħaġa li ma ssemmietx hawnhekk dalgħodu – meta nafu kemm qed jorħos il-prezz tal-gass u nafu xi provvista enormi ta’ gass se jkun hawn fis-snin li ġejjin li kienu jippermettu li l-kontijiet tad-dawl u l-ilma f’pajjiżna jkunu ħafna u ħafna orħos milli jistgħu jkunu bid-diesel jew bil-heavy fuel oil.  Jiġifieri ma nistgħux noqogħdu nilagħbu bil-figuri biss u ma nagħtux kas din il-big picture.  Però jien qed nifhem, Sur Mifsud, li din il-big picture  intom, skont it-terms of reference ta’ din l-investigazzjoni, ma dħaltux fiha.  

IS-SUR ANTHONY C. MIFSUD:  Le, ma dħalniex fiha.  Ma rridux ninsew li hemmhekk hemm affarijiet li huma kwestjoni ta’ policy u dik aħna ma nistgħux nidħlu fiha.  

ONOR. EVARIST BARTOLO:  Mr Chairman, dak il-ħin  jien ma kontx qed nistaqsi. Mela jien qed nistenna lis-Sur Mifsud jgħidli kif f’daqqa waħda saret u-turn - bħalma saret u-turn fuq tax-xhieda dalgħodu – biex mill-heavy fuel oil morna għall-gass imbagħad erġajna għamilna u-turn oħra u erġajna morna għall-heavy fuel oil?!  Kif nista’ nippretendi li l-Uffiċċju tal-Awditur iwieġeb dawk id-domandi?!  Dawk huma mistoqsijiet li jrid iweġibhom min għandu responsabbiltà politika.  Legal notice ma tinbidilx minn permanent secretary imma minn ministru, u policy tal-Kabinett, il-Kabinett irid jibdilha.  Kif nista’ jien nitlob lill-Uffiċċju tal-Awditur iweġibni?!  Tant hu veru li ma kontx qed inħares lejn l-uffiċjali tal-NAO meta għamilt dawn il-mistoqsijiet.  

THE CHAIRMAN:  L-Awditur Ġenerali sempliċement iċċara dan il-punt.

ONOR. EVARIST BARTOLO:  Jien qatt ma npoġġi kliem f’ħalq l-awditur.  L-affarijiet li rrid ngħid ngħidhom jien, ma nistenniex lilu jwieġeb biex japprova dak li qed ngħid jien.

THE CHAIRMAN:  Irrid sempliċement niċċara l-punt li l-Onor. Bartolo qanqal elementi ta’ policy li fil-parametri u fl-awtorità li għandu l-Awditur Ġenerali ma jistax jidħol fihom.     

ONOR. TONIO FENECH:  Mr Chairman, xtaqt nikkjarifika punt.

THE CHAIRMAN:  L-Onor. Fenech, on a point of order.

ONOR. TONIO FENECH:  Irrid ngħid li l-gvern qatt ma biddel il-pożizzjoni li kien ħa fil-Kabinett. Nerġa’ nisħaq fuq il-punt li l-gvern għad għandu fil-pjan tiegħu l-possibbiltà li jidħol il-gass.  Nerġa’ ngħid li din hija kwestjoni finanzjarja ta’ meta jidħol u ma jidħolx.  Meta llum għandna options quddiemna bħall-interconnector li jista’ jiġi aktar vijabbli mill-fuel, mill-gass u minn kollox huwa importanti li qabel nieħdu dawn it-tip ta’ deċiżjonijiet nagħmlu assessment ta’ kollox.   Il-magna li xtrajna tista’ tinqaleb bil-gass, però il-gass ma tixtrihx mil-lum għal għada, huma kuntratti fit-tul u li anke kieku kellna nikkuntrattaw għall-gass illum, ikunu jridu jgħaddu tmien snin oħra sakemm nibdew nirċevuh.  Jiġifieri li noqogħdu ngħidu li qisna fl-2006 xtrajna l-gass għall-2012 meta lanqas għandna infrastruttura, naħseb li nkunu qed inħawwdu ftit l-imħuħ.

ONOR. EVARIST BARTOLO:   Aħna m’aħna nħawdu xejn għax kieku għamiltu l-affarijiet kif suppost, is-sena d-dieħla jew ta’ wara kien ikun hawn il-provvista tal-gass.  Jien ma kontx fil-Kabinett imma l-Onor. Jesmond Mugliett kien fil-Kabinett u l-Onor. Mugliett għamel dikjarazzjoni ċara li waqt li l-enerġija l-ġdida trid tiġi mħaddma bil-gass marret fil-Kabinett, il-u-turn biex immorru lura għall-heavy fuel oil ma marritx fil-Kabinett.  Dik jien ma nistax ngħidha għax ma kontx fil-Kabinett, imma l-Onor. Mugliett kien fil-Kabinett u hekk qal li ġara.

ONOR. AUSTIN GATT:  Id-difett f’dak l-argument huwa wieħed; li l-impjant li ġie kuntrattat jaħdem bil-gass.  

ONOR. EVARIST BARTOLO:  Wara li rridu nħallsu aktar minn €27 miljun biex naqilbu għalih.

ONOR. AUSTIN GATT:  U xorta jibqa’ l-orħos.

ONOR. EVARIST BARTOLO: U sadanittant nagħmlu emission embatement equipment li se nistaqsi dwaru issa.  (Interruzzjonijiet)  Tibżax, jekk inti mgħaġġel ikkallma ftit!  Issa se nagħmel riferenza għal xi ħaġa li s-Sur Mifsud jista’ iweġibni għaliha għax mhix kwestjoni ta’ policy.  Qed nirriferi għall-konklużjoni numru 4 li hemm paġna 9 fejn jingħad hekk:

“The decision by Enemalta Corporation to go for a prototype combination instead of the required ...”,

- u nenfasizza l-kelma “required” - 

“... ‘tried and tested’ as clearly stipulated in the Invitation to Tender is considered to have put EMC in a position of very high risk.”.

Għaliex tħossu li kellkom tagħmlu dik il-konklużjoni li l-prototip għall-apparat tat-trażżin ta’ tinġis ipoġġi lill-Enemalta f’pożizzjoni ta’ sogru kbir?

IS-SUR ANTHONY C. MIFSUD:  Għas-sempliċi raġuni li dan l-equipment ma kienx tested.  

ONOR. EVARIST BARTOLO:  Fl-investigazzjonijiet tagħkom l-Enemalta kienet sodisfatta kompletament li l-emission abatement equipment ta’ BWSC, li Lahmeyer International (LI) qalet li hu plawsibbli u li l-Enemalta marret oltre minn hekk għax għaliha mhux plawsibbli kien, imma li kien se jaħdem żgur la għażlitu, żgur se jaħdem?

IS-SUR CHARLES DEGUARA:  Jiena naħseb li once li ttieħdu d-deċiżjonijiet li ttieħdu l-Enemalta kienet sodisfatta, għax kieku ma naħsibx li kienet teħodhom.  

ONOR. EVARIST BARTOLO:  Sur Deguara, imma qed tassumi inti jew fil-mistoqsijiet ....

IS-SUR CHARLES DEGUARA:  Minn interviews li kellna ma’ uffiċjali tal-Enemalta dan il-punt qajjimnih, għax kif qal l-Awditur Ġenerali aħna konna nkwetati dwar il-fatt li għalkemm iż-żewġ sistemi, jiġifieri l-abatement technologies għalihom u l-magni  għalihom, huma tried and tested, il-combination f’daqqa m’hijiex tried and tested  u m’għandniex riżultati f’xi pajjiż ieħor.  U kemm-il darba ssemmiet li aħna ma xtaqniex inkunu qisna guinea pigs fejn jiġu ttestjati fuqna.  Biss anke minn feedback li għandna mingħand uffiċjali tal-Enemalta jidher li dawn kienu sodisfatti bir-rapport u meta staqsejnihom, kemm-il darba qalu li jinsabu fiduċjużi, anzi kważi sikuri, li din il-combination se taħdem.  Ovvjament iż-żmien biss jista’ jagħtina ...  

ONOR. AUSTIN GATT:  Tajtuhom il-ġurament u tirrapportawh dan.

 IS-SUR CHARLES DEGUARA:  Iva, bħalma tajna l-ġurament lil ħaddieħor.

ONOR. EVARIST BARTOLO:  Jiġifieri jiena qed nifhem li dawn huma sodisfatti li l-emission abatement equipment li qed tistalla BWSC mhux se jkun hemm bżonn ...

IS-SUR MANTOINE D’AMBROGIO ARACI:  Raġjonevolment sodisfatti.  Biex inkunu ċari ħadd ma ta garanzija 100%.

ONOR. HELENA DALLI:  X’jiġifieri?

IS-SUR MANTOINE D’AMBROGIO ARACI:  They expect an element of risk.  

ONOR. AUSTIN GATT:  Imma intom ma tiktbux hekk.  Aqraw ir-rapport tagħkom!

ONOR. EVARIST BARTOLO:    Fil-konklużjoni 5 tagħmlu sensila ta’ nuqqasijiet – u se nagħmel lista tagħhom – min-naħa tad-Dipartiment tal-Kuntratti f’kull stadju.  Id-Dipartiment tal-Kuntratti lanqas kien evalwa r-RFP u d-dokument tal-invitation to tender (ITT) qabel ixxandru.  Imbagħad fil-kuntratt finali ssemmu bidliet kbar permezz ta’ negozjati li intom tagħtu x’jifhem, minn kif tagħmlu l-analisi tagħkom, li l-iskambju bejn l-Enemalta minn naħa u BWSC min-naħa l-oħra kien very unequal, fis-sens li BWSC irnexxielhom jieħdu ħafna affarijiet lill-Enemalta li ma kenux oriġinarjament fil-kuntratt.

IS-SUR MANTOINE D’AMBROGIO ARACI: Hemm varjanzi bejn dawk li kienu ġew inklużi bħala general conditions of contract fit-tender innifisha u l-kuntratt innifsu kif ġie ffirmat.  Dawn bażikament huma elenkati fir-rapport.  Qed nitkellmu fuq diversi issues li jvarjaw ir-rapport kollu.  Qed nitkellmu fuq drawings u żbalji, jiġifieri kemm l-Enemalta għandha ċans twieġeb għal żbalji li jkun hemm, sub-letting tal-kuntratt, jiġifieri kif jista’ kuntrattur jagħmel sub-letting tal-kuntratt, id-defaults tal-purchaser li huma differenti mid-defaults tal-kuntrattur li ħassejna li huma fuq skala differenti,  il-bejjiegħ huwa aġevolat iktar mix-xerrej fejn fin-naħa tax-xerrej daħlu partijiet mill-finish agreement, mentri min-naħa tal-bejjiegħ baqgħu l-kondizzjonijiet kważi kif kienu fil-kuntratt.  Kien hemm ċerta laxkezza anke fejn tidħol delivery, rejection tal-plant innifisha, tests, il-post fejn jiġi arbitrat il-każ jekk jinqala’ xi ħaġa, fil-general conditions kienet Malta, fil-kuntratt innifsu daħlet li l-arbitration issir Londra, il-kunċett tal-early completion bonuses iddaħħal biss fil-final contract u ma kien qatt fil-general conditions u anke każ ta’ liquidation damages kien hemm varjanzi bejn dak li kien ġie inkluż fit-tender oriġinali u dak li ġie finalment aċċettat following negotiations.

ONOR. EVARIST BARTOLO:  U jiġri x’jiġri tirbaħ dejjem BWSC  għax is-sensila ta’ kondizzjonijiet kienu kollha a vantaġġ ta’ BWSC.  

IS-SUR MANTOINE D’AMBROGIO ARACI: Miż-żewġ dokumenti kif elenkati fir-rapport jinħass li l-pożizzjoni tal-Enemalta was weakened permezz tan-negozjati.

ONOR. EVARIST BARTOLO:  Ħalli mmur lura għall-mistoqsija li għamilt.  Għaliex ħassejtu l-bżonn li d-Dipartiment tal-Kuntratti messu evalwa r-request for proposal?

IS-SUR MANTOINE D’AMBROGIO ARACI: Hemm l-element li d-Dipartiment tal-Kuntratti huwa l-overseer tat-tenders li joħorġu, anke skond il-procurement regulations, u aħna nħossu li għandu jkollu l-mano in pasta fid-dokumenti li jkunu qed jiġu ppreparati u ppubblikati biex ikun jaf x’inhuma l-kondizzjonijiet li qed jiġu offruti, eċċ.

ONOR. EVARIST BARTOLO:  Fil-konklużjoni fir-rapport tagħkom jingħad li d-Dipartiment tal-Kuntratti, li tant hu importanti, abbdika mir-responsabbiltà tiegħu f’kull stadju ta’ dan il-kuntratt u nafu li għamel żmien twil bla kap.  Nafu kemm dam mingħajr kap id-Dipartiment tal-Kuntratti?  

IS-SUR ANTHONY C. MIFSUD:  Bejn wieħed  u ieħor sitt xhur.

ONOR. EVARIST BARTOLO:  U kien fil-perjodu li kien għaddej dan il-kuntratt.   X’taħsbu li kienu l-effetti fuq id-dipartiment il-fatt li għamel sitt xhur bla kap meta kien qed joħroġ wieħed mill-akbar kuntratti li ħarġu f’pajjiżna fl-aħħar snin?

IS-SUR ANTHONY C. MIFSUD:  Ejjew niċċaraw punt.  Għalkemm ma kienx hemm direttur ġenerali kien hemm xi ħadd in an acting capacity li suppost kien qed jara l-affarijiet, però kien hemm arranġament long standing li qabel joħorġu, it-tenders tal-Enemalta, ma jmorrux għand il-kuntratti.  

ONOR. EVARIST BARTOLO:  U x’inhi l-opinjoni tagħkom dwar li l-Enemalta qisha hija eżenti mir-responsabbiltà li tiġi vetted mid-Dipartiment tal-Kuntratti?

IS-SUR MANTOINE D’AMBROGIO ARACI: Again, given the role li għandu d-Dipartiment tal-Kuntratti li bħala dipartiment irid jagħmel overseeing tat-tenders, inħossu li għandu jkollu aċċess għal dawk id-dokumenti u jagħti l-kummenti tiegħu qabel ma dawn jiġu ppubblikati.

IS-SUR CHARLES DEGUARA: Ħalli nkunu ċari, m’aħniex qed nitkellmu fuq l-Enemalta biss imma nemmnu li tenders ta’ ċerta portata għandhom ikunu iżjed .....  F’dan il-kuntest m’aħniex qed nitkellmu fuq l-Enemalta biss.

ONOR. EVARIST BARTOLO:  Fil-konklużjoni 6, li allura tibni fuq ir-raba’ u l-ħames konklużjoni, tagħmlu kritika lejn id-Dipartiment tal-Kuntratti u tikkonkludu li hu ħażin li biddlu l-proċedura tat-tendering minn negotiated procedure għal sistema ta’  three package procedure.  Għaliex tħossu l-bżonn li tagħmlu dik il-kritika?

IS-SUR MANTOINE D’AMBROGIO ARACI:  Li ma naqblux huwa mat-timing, jiġifieri li bdiet bin-negotiating procedure u very well in its final stages ġiet maqluba għal three package.  

THE CHAIRMAN:  Għaliex?

IS-SUR MANTOINE D’AMBROGIO ARACI:  Għax tbiddel ix-xenarju kollu.  Il-bidla saret meta kienet diġà ġiet sottomessa taħt financial offer.

THE CHAIRMAN:  Qegħdin ngħidu li kien hemm tibdil mill-kondizzjonijiet li ġew preżentati mill-Enemalta oriġinarjament fit-tender documents għall-konklużjoni fil-kuntratt u fl-opinjoni tagħkom dan it-tibdil li għadek kemm semmejt ivvantaġġja aktar lill-kuntrattur.  Jiġifieri f’dak l-istadju d-Direttur tal-Kuntratti ma kienx aware.

IS-SUR MANTOINE D’AMBROGIO ARACI:  Meta aħna tlabna l-kuntratt lid-Direttur tal-Kuntratti, dan lanqas kellu ...

ONOR. AUSTIN GATT:  Imma x’għandu x’jaqsam!

THE CHAIRMAN:  Jiġifieri fin-negozjati kien hemm din it-transition bejn il-kundizzjonijiet u l-konklużjonijiet, bejn dak li ġie mitlub u dak li ġie konkluż.

IS-SUR MANTOINE D’AMBROGIO ARACI:  Imma hija differenti mit-three package għal negotiated.   (Interruzzjonijiet)

THE CHAIRMAN:  Imma la kien sar il-proċess kollu ta’ negozjati għaliex imbagħad inqaleb għal three package system?

IS-SUR MANTOINE D’AMBROGIO ARACI: Il-proċess inqaleb fit-tender mhux wara.  In-negozjati li saru mbagħad kien wara li ġiet awarded it-tender.  Qed nitkellmu fuq żewġ istanzi differenti, għandek in-negozjati li saru wara t-tender award biex jiġi fformulat il-kuntratt finali u dawk il-varjanzi li tkellimna fuqhom, imma mbagħad fit-tender process stess, qabel l-award fit-tieni stadju kellek il-bidla fil-kunċett ta’ kif tixtri, waħda qed inħarsu lejn negotiated process  ....

THE CHAIRMAN:  Imma dak li ġie negozjat baqa’ rispettat hux hekk?

ONOR. AUSTIN GATT:  Ippermettili ftit, Mr Chairman, ħalli niċċara dan il-punt.  Il-proċess beda taħt dak li nsejħulu negotiated procedure.  F’nofs il-proċess id-Direttur tal-Kuntratti ordna, għal raġunijiet tiegħu li huma spjegati fir-rapport, li minn negotiated  immorru għal three package u estenda ż-żmien tal-bids u reġgħu saru l-bids mill-ġdid.  Il-final tender submission saru taħt it-three package system, ingħalqet u ngħatat it-tender u ladarba ngħatat it-tender imbagħad, kif isir dejjem, jibdew in-negozjati tal-aħħar bejn min rebaħ it-tender u min qed jagħti t-tender u allura l-bidla tal-arbitration l-oħrajn li ssemmew qabel, saru in the negotiating stage fejn id-Direttur tal-Kuntratti ma jkollux x’jaqsam iktar.  

IS-SUR CHARLES DEGUARA:  Aħna nħossu li d-Dipartiment tal-Kuntratti għandu jkun preżenti in the negotiating stage.   

ONOR. AUSTIN GATT:  Tħossu hekk, imma qatt ma ġara hekk qabel.  

IS-SUR CHARLES DEGUARA: Iva, imma nħossu li għandu jkun preżenti.

ONOR. HELENA DALLI:  Għadkom kemm għedtu li meta jkunu kuntratti ta’ ċerta portata għandu jidħol mhux qatt ma ġara hekk kif qed jgħid il-Ministru.  

ONOR. AUSTIN GATT:  Imma s’issa l-policy m’hijiex hekk.

ONOR. HELENA DALLI:  Le, mhux hekk qal l-awditur.

ONOR. AUSTIN GATT:  Iva jaħasra!

ONOR. HELENA DALLI:  Le mhux jaħasra.  Jimporta tirrepeti dak li għedt, Sur Mifsud?

IS-SUR ANTHONY C. MIFSUD:  Naħseb irridu nagħmlu ċar il-punt li wara li jingħata t-tender, mhux f’din it-tender biss, isiru negozjati bejn min ikun qed jixtri u min ikun qed ibigħ.

THE CHAIRMAN:  Saru negozjati oħrajn li bidlu l-kundizzjonijiet.

IS-SUR ANTHONY C. MIFSUD:  Saru negozjati biex jiċċaraw xi affarijiet fit-tender.

THE CHAIRMAN:  Imma kif qed nifhem mill-konklużjonijiet tagħkom, it-tibdil li sar ta vantaġġ iktar lill-kuntrattur.

ONOR. HELENA DALLI:  Imma xi screening sar mid-Dipartiment tal-Kuntratti?

IS-SUR CHARLES DEGUARA:  Xejn.

ONOR. HELENA DALLI:  Jiġifieri fuq BWSC u s-sub-contractors tagħha lanqas li  huma nvoluti f’każi ....

IS-SUR CHARLES DEGUARA:  Onorevoli inti qed tistaqsina xi screening sar at the negotiating stage wara li ngħatat it-tender jew waqt li kienet għaddeja t-tender?

ONOR. HELENA DALLI:  Qabel ma ttieħdet it-tender.   Trid tagħmel screening mhux hekk?

IS-SUR CHARLES DEGUARA:  Mid-dokumenti li rajna – u kif wieħed jista’ jimmaġina hemm files voluminużi -  jidher li sar il-proċess normali, jiġifieri ma sarx xi screening partikolari.

ONOR. HELENA DALLI:   Per eżempju ma sabux li ċerti sub-contractors kienu nvoluti f’każi serji ta’ korruzzjoni u rregolaritajiet?

IS-SUR CHARLES DEGUARA:  Mill-mod kif sar il-proċess jidher li ma nstabx għax naħseb kieku kienet tittieħed azzjoni  min-naħa tad-Dipartiment tal-Kuntratti.  Jidher li ma nstabx, però jekk sarux dawn il-verifiki d-dipartiment jista’ jgħid.

ONOR. HELENA DALLI:  Imma għax ma sarux jew għax ma sabux?

IS-SUR CHARLES DEGUARA:  Mill-files tagħna jirriżulta li ma nstabux, issa jekk sarux naħseb li d-dipartiment ikun jista’ jikkonferma jew otherwise.

ONOR. HELENA DALLI:  Issa xtaqt nistaqsi xi ħaġa dwar dak li hemm f’paġna 9 tar-rapport rigward LI.  Xtaqt nistaqsi għaliex intgħażlu huma biex jagħmlu l-evalwazzjoni u jekk sarx screening ta’ LI, jekk kenux jafu li kienu blacklisted mill-World Bank minħabba korruzzjoni u jekk kenux jafu wkoll li s-Sur Joseph Mizzi kien l-aġent kemm ta’ BWSC kif ukoll ta’ LI li qed jagħmlu l-evalwazzjoni, u jekk kenux jafu li LI u BWSC kienu diġà ħadmu flimkien fuq tliet power stations oħra qabel.  

IS-SUR ANTHONY C. MIFSUD: L-Enemalta qabbdu lil LI mingħajr ma ċċekkjaw għax qalu li qagħdu fuq il-Malta Resources Authority (MRA) u li kienu qegħdin jużaw lil LI bħala  konsulenti.   

Għar-rigward id-domanda l-oħra tiegħek, id-Dipartiment tal-Kuntratti ma kienx imdaħħal f’din il-biċċa xogħol u għar-rigward tal-aħħar domanda, l-aġent lokali ta’ BWSC ikkonferma li sal-aħħar ta’ Diċembru, 2007 kien aġent ta’ LI ukoll.

ONOR. HELENA DALLI:  Jiġifieri huwa l-aġent tal-kumpanija li qed tagħmel l-evalwazzjoni u l-aġent tal-persuna li trid tieħu t-tender.  Qed nifhem sew?  

IS-SUR ANTHONY C. MIFSUD:  F’ċertu perjodu iva, sal-aħħar ta’ Diċembru, 2007.

ONOR. HELENA DALLI:  Hawnhekk intom qed tikkonkludu li kellha tinħareġ tender ġdida.  Għaliex taħsbu li ma ħarġitx din it-tender wara li nbidlu l-ispecifications tal-kuntratt u l-liġi ambjentali li mbagħad  biddlu r-rules of the game kompletament? 

IS-SUR ANTHONY C. MIFSUD:  Onorevoli, naħseb li dik id-domanda lill-Enemalta trid tagħmilha.  Aħna għedna x’dehrilna.

ONOR. HELENA DALLI:  Imma meta intom staqsejtu lill-Enemalta x’qalulkom?

IS-SUR CHARLES DEGUARA:  Huma ħassew li għandhom jibqgħu għaddejjin bil-proċess.

ONOR. HELENA DALLI:  Jiġifieri l-Enemalta ma dehrilhiex li kellha toħroġ tender mill-ġdid minkejja li nbidlu l-ispecifications.

IS-SUR CHARLES DEGUARA:  Meta semmejna dan il-punt huma qalulna li ma jaqblux mal-assessment tagħna u semmew ukoll il-każ ta’ urġenza ...

ONOR. HELENA DALLI:  Imma din mhijiex opinjoni; huma fatti għax inbidlu l-ispecifications.  

IS-SUR CHARLES DEGUARA:  Li nbidlu l-ispecifications ħadd ma jista’ jiċħad għax huwa fatt; jekk kellhiex terġa’ toħroġ it-tender mill-ġdid hija rakkmandazzjoni.  L-Enemalta ħassew, anke minħabba l-urġenza involuta kif diġà ssemma iżjed ‘il quddiem f’din is-sessjoni, li ma kienx hemm option ħlief li jibqgħu għaddejjin bit-tender.  

THE CHAIRMAN:  Biex insegwu l-proċedura li segwejna s’issa, ngħaddi issa biex nistaqsi għad-domandi mill-Membri tan-naħa tal-gvern.  

ONOR. AUSTIN GATT:  Mr Chairman, b’riferenza għal dak li kien qed jgħid aktar qabel is-Sur D’Ambrogio Araci, dak li rriferejtu għalih jinsab fil-ħames paragrafu li hemm f’paġna 59 fejn jingħad hekk:

“EMC is also of the opinion that, once the individual components have functioned correctly in other combinations, no problems should be encountered when the combination to be installed at DPS (of the diesel engines and the three abatement systems) is operated.  The Corporation’s Senior Management, under oath, confirmed their full confidence in the successful outcome of the project.”.

IS-SUR CHARLES DEGUARA:  Ma nixtieqx nidħol f’dawn it-tip ta’ argumenti għax ovvjament iż-żmien biss jista’ jgħidilna, once li tkun qed titħaddem jekk hijiex ...  

ONOR. AUSTIN GATT:  Id-domanda tal-Onor. Bartolo kienet: Meta intom staqsejtu lill-Enemalta x’kienet ir-risposta tagħhom?

IS-SUR CHARLES DEGUARA:  Imma jekk huma daqshekk ċerti għax marru għand konsulenti?  

ONOR. AUSTIN GATT:  Sur Deguara, m’iniex qed nargumenta miegħek, sempliċement qed naqra dak li hemm fir-rapport tagħkom!  

IS-SUR CHARLES DEGUARA:  Hawnhekk qed tikkwota x’qed tgħid l-Enemalta, li huma jħossuhom kunfidenti.

ONOR. AUSTIN GATT:  U dik kienet id-domanda tal-Onor. Bartolo - kienu kunfidenti jew le?  

ONOR. EVARIST BARTOLO:  Jien mhux jekk kenux kunfidenti staqsejt.

ONOR. AUSTIN GATT:  U r-risposta tas-Sur D’Ambrogio Araci kienet “iva at a risk”, jiġifieri ma qalux hekk, almenu intom ma rrapportajtux li qalu hekk.

ONOR. EVARIST BARTOLO:  Bir-rispett kollu Ministru Gatt, jien ma staqsejtux dik it-tip ta’ mistoqsija, jiġifieri jekk kenux kunfidenti imma jekk kenux żguri li se taħdem għax hawnhekk m’aħniex qed nitkellmu fuq nofs tużżana pastizzi; humiex kunfidenti li huma tajbin jew le!  

ONOR. AUSTIN GATT:  Ħalli niġi ftit għad-domandi għax jiena l-istatements nagħmilhom f’postijiet oħrajn.

ONOR. HELENA DALLI:  Fuq “The Times” u tħallas għalihom!

ONOR. AUSTIN GATT:  Il-Prof. Edward Mallia - naħseb li huwa ambjentalist prim -  kiteb għal darba darbtejn fil-gazzetti lokali, inkluż nhar il-Ħadd li għadda f”The Independent” però qabel kitibha fil-“Malta Today” u f’”The Times”, li fl-opinjoni tiegħu d-diesel engines huma  a better fit – nuża kliemu stess – għall-grid tagħna milli tliet turbini tal-gass.  Din eżaminajtuha ftit jew le?  

IS-SUR ANTHONY C. MIFSUD:  Jekk inkitbet riċenti le għax ir-rapport tagħna ħareġ f’April.

ONOR. AUSTIN GATT:  Ħalli niġi ftit għall-emissjonijiet u għal-legal notice.  Jien korrett li ngħid li wara li nbidlet il-legal notice l-Enemalta daħħlet standards ta’ emissjonijiet għad-diesel u għall-heavy fuel oil li dwarhom l-espert tagħkom f’paġna 49, jgħid hekk:

“NAO’s technical expert concluded that EMC had based the new limits for diesel engines on reliable documents and could not be accused of choosing some loose limits.”?
Liema standards għażlet l-Enemalta?

IS-SUR CHARLES DEGUARA:  Standards Ġermaniżi.  

ONOR. AUSTIN GATT:  Mela kkupjajna l-livelli Ġermaniżi tal-emissjonijiet u allura l-magna ta’ BWSC trid taħdem fil-kuntest u taħt il-livelli li japplikaw il-Ġermanja li jwassalni  - u jien ma naħsibx li l-Ġermanja hija xi waħda minn dawk il-pajjiżi li huma loose, li ma tantx jagħtu kas il-livelli x’għandhom ikunu u naħseb li għandna biex niftaħru jekk l-Enemalta daħħlet livelli li huma fl-istess livelli tal-Ġermanja - għat-tibdil tal-legal notice.  

Fir-rapport tagħkom intom tgħidu li t-tibdil fil-legal notice, jiġifieri qed nirriferi għal-legal notice tas-sena 2002 li ġiet mibdula b’legal notice 2/2008, kienet qiegħda sotto-investigazzjoni mill-Kummissjoni Ewropea biex tara jekk kenitx qed tikser xi direttiva tal-Unjoni Ewropea.  Ovvjament ma stajtux tirrapportaw li l-Kummissjoni Ewropea sabet li ma nkisret ebda direttiva għax dan ħareġ riċentement.  Però ejjew nibdew minn hawnhekk.  Legal notice 2/2002 x’tirregola?

IS-SUR CHARLES DEGUARA:  Ħalli nagħmel punt jekk ma jimpurtax.  Fir-rapport tagħna we never questionned the change in the legal notice.  What we commented upon kien – kif kien ir-remit tagħna li nagħmlu - kif sar il-procurement, jiġifieri we never questioned the change in regulations.

ONOR. AUSTIN GATT:  Però jien bilfors irrid nidħol fiha għaliex hawnhekk ġew magħmula ħafna domandi li jgħidu li l-legal notice inbidlet biex issir ċerta ħaġa u effettwat l-outcome tat-tender.  Allura jien irrid nistabbilixxi x’kienet din il-legal notice, kif inbidlet, għaliex inbidlet u jekk kienx hemm id-dritt li tinbidel.   Dawn huma affarijiet li tikkummentaw fuqhom intom u bilfors irrid nidħol f’dan il-background.  Ħalli nagħmilha differenti.  Naqblu li l-legal notice tal-2002 kienet tirregola l-emissions tal-large combustion plants?  Jiġifieri fi ftit kliem, il-legal notice tal-2002 riedet iddaħħal direttiva tal-Unjoni Ewropea li jirregolaw kif jitħaddmu, inkluż l-emissjonijiet għax m’għandhiex biss emissjonijiet, il-large combustion plants ta’ power stations mhux ta’ xi biċċa magna qed taħdem x’imkien.   Naqblu?

IS-SUR CHARLES DEGUARA:  Hekk hu.
ONOR. AUSTIN GATT:  Naqblu wkoll – almenu nispera għax tgħiduh fir-rapport – li min għamel it-transposition, jiġifieri min qabad id-direttiva u għamilha fil-liġijiet Maltin fl-2001 jew fl-2002, ma kkupjax id-direttiva preċiż imma ħalla barra l-frażi “plants powered by diesel, petrol or gas engines shall not be covered by the directive”.  Se nerġa’ naqraha għax donnu kulħadd qed jaħseb li dak li tħalla barra huwa l-emissjonijiet jew daħlet projbizzjoni kontra l-heavy fuel oil.  Dan m’għandu x’jaqsam xejn għaliex li tħalla barra huwa “plant powered by diesel, petrol or gas engines shall not be covered by the directive”.  Jiġifieri huma l-petrol, diesel or gas engines li tħallew barra.  Jidher li qed naqblu bħala fatt.  Naħseb x’imkien irriżultalkom li l-argument li kien hemm bejn l-Enemalta u l-MEPA kien li l-MEPA kienet qed tgħid li dan ifisser li ma tistax taħraq heavy fuel oil, mentri l-Enemalta qaltilhom li qed jagħmlu żball għax permezz ta’ dik ma jistgħux jintużaw diesel cycle engines hawn Malta li jfisser li anke fabbrika li tuża diesel engine ma tistax tibqa’ tużaha.  Korrett?  Għax din kienet il-bażi ta’ kollox.  

IS-SUR ANTHONY C. MIFSUD:  Iva.

ONOR. AUSTIN GATT:  U l-argument tal-Enemalta ma kienx ristrett għaliha biss.  F’Malta qed indaħħlu regola differenti minn dik tal-Unjoni Ewropea fejn ħadd ma jista’ juża engine powered by the diesel cycle.  Naqblu wkoll li dan l-argument beda fl-2005 filwaqt li t-tender ħarġet fit-28 ta’ Awwissu, 2007, jiġifieri l-MEPA damet a good year and a half  ma tridx taċċetta l-argumenti tal-Enemalta.  Naħseb naqblu wkoll – u din ma nafx jekk issemmuhiex fir-rapport – li billi l-MEPA baqgħet tinsisti li ma tridx tbiddel, l-uniku mezz kif ġie riżolt dan kollu kien billi talbu l-opinjoni tal-Kummissjoni tal-Unjoni Ewropea u l-Kummissjoni tal-Unjoni Ewropea qalet li l-Enemalta għandha raġun u biddlu l-legal notice biex iġġibuha in line mad-direttiva.  Naqblu?  

IS-SUR ANTHONY C. MIFSUD:  Nikkonfermawha.

ONOR. AUSTIN GATT:  U allura saret l-emenda f’Jannar 2008 - legal notice 2  - tliet snin wara li l-Enemalta bdiet tilmenta.  

ONOR. TONIO FENECH: Mhux xi sorpriża mill-MEPA!  

ONOR. AUSTIN GATT:  Le, mhux sorpriża mill-MEPA.  Wara li ġiet emendata l-legal notice kellhom jinbidlu l-ispeċifikazzjonijiet tekniċi tat-tender, iddaħħlu l-livelli l-ġodda abbażi tal-emissjonijiet tal-Ġermanja u naqblu wkoll li ħadd mit-tenderers m’appella u kollha kienu jafu  bihom.  

IS-SUR CHARLES DEGUARA:  Hekk hu.

ONOR. AUSTIN GATT:  Naqblu wkoll li fit-tender kien hemm id-dritt tal-Enemalta li sakemm tavża lil kulħadd għandha dritt tbiddel l-ispeċifikazzjonijiet tekniċi.  Dan huwa dritt riservat lill-Enemalta fit-tender.   Naqblu?

IS-SUR MANTOINE D’AMBROGIO ARACI:  Fil-fatt konna dħalna f’argument mal-Enemalta għall-fatt li l-opinjoni tagħna kienet li dak kien up to the preliminary stage mhux tul it-tender kollha.  Fil-fatt kien hemm ukoll l-emission levels li kienu built-in fit-tender innifisha bħala figuri kkwotati straight. U dak ukoll kien argument ieħor li nqala’ man-nies tal-Enemalta għax għednilhom li kellhom il-figuri hard wired fit-tender innifisha mhux just qed jirriferu għal-liġi.

ONOR. AUSTIN GATT:  Mela intom kontu qed tinterpretaw dik il-klawsola li tapplika biss sal-preliminary stage, l-Enemalta qalu li huma kellhom dritt bit-tender li japplikawha ...

IS-SUR MANTOINE D’AMBROGIO ARACI:  Kellna żewġ pożizzjonijiet differenti.  

ONOR. AUSTIN GATT:  Naqblu almenu li meta nbidlet il-legal notice id-Direttur tal-Kuntratti qal stop għall-proċess l-antik?

IS-SUR CHARLES DEGUARA:  Hekk sar.

ONOR. AUSTIN GATT:  U qal “Issa jien qed nordna lill-Enemalta biex tgħid lit-tenderers jibdew kollox mill-ġdid, jagħtuna technical bid ġdida u jagħtuna financial bid ġdida”.

IS-SUR CHARLES DEGUARA:  Hekk sar. 

ONOR. AUSTIN GATT:  Biex nagħlqu dan iċ-ċirku, naqblu li meta ħarġet il-legal notice li Bateman kienu jafu biha - ma jistgħux jgħidu li ma kenux jafu biha - meta nbidlu l-ispecifications li kienu jafu bihom, u meta ntalbu bids ġodda setgħu jappellaw u qatt m’appellaw? 

IS-SUR CHARLES DEGUARA:  Iva, dan stabbilixxejnih fl-aħħar laqgħa.  

ONOR. AUSTIN GATT:   Intom tgħidu wkoll li fuq din Bateman qalu li saret to give an unfair advantage.  Ħalli naqralek x’għedtu preċiż.

IS-SUR CHARLES DEGUARA: Din kienet fil-media ukoll.

ONOR. AUSTIN GATT:  Jekk naqra r-rapport tagħkom mhux aħjar milli naraw x’jgħidu l-media?  Se nikkwota:  
“The above proves that, contrary to Bateman’s claim that the January 2008 legislative changes were effected only to create unfair competition …”, 

–  mela Bateman were saying they were creating only unfair competition – 

“… such amendments were in fact affected to make Maltese legislation identical to the EU Directive it was transposing.”.

Mela mhux biss Bateman m’appellawx imma intom qed tgħidu li din l-emenda saret biex niġu in line mad-direttiva tal-Unjoni Ewropea għaliex il-fatt li aħna ma nistgħux nużaw diesel engines – u ma ninsewx li l-Kummissjoni tat raġun lill-Enemalta – ta żvantaġġ lill-pajjiż kollu mhux lill-power station biss; kulmin irid juża d-diesel engines kien se jiġi, kontra kull pajjiż ieħor Ewropew, li ma jistax jużahom.

IS-SUR CHARLES DEGUARA:  Għalhekk aħna ħassejna li għandha terġa’ toħroġ it-tender minħabba dawn l-iżvantaġġi.

ONOR. AUSTIN GATT: Issa niġi għaliha dik ukoll tħabbilx rasek, għandkom dritt għall-opinjoni tagħkom.  Nispera li naqblu wkoll li ladarba ħarġu l-ispecifications il-ġodda fuq il-bażi tal-Ġermanja, il-bid il-ġdida li kellha ssir minn BWSC, Bateman u Maschinenfabrik Augsburg-Nürnberg Diesel SE (MAN) kellhom ikunu within those specifications.  Hux hekk?

IS-SUR CHARLES DEGUARA:  Hekk hu.  Imma skużani Ministru se jkolli nirrepeti punt.  Aħna hawnhekk mhux qorti biex ngħidu min kien ….  Kif qal il-kollega tiegħi, il-proċess ta’ procurement kien in-built, fil-bidu kien hemm ċerti criteria li aħna ħassejna li once li dawk il-criteria inbidlu,  għandu …

ONOR. AUSTIN GATT:  Se naqrahilek Sur Deguara.  Intom f’paġna 9 tar-rapport, tgħidu hekk:

“With the benefit of hindsight it is felt that much of the controversy surrounding this tender could have been avoided had the tendering process been stopped and reissued to reflect such change in specifications.”.

Xogħolkom bilfors bil-hindsight irid isir, ma tistax tagħmlu mod ieħor.  Il-kelma “controversy” tużawha f’xi tlieta jew erba’ postijiet.  Jien sinċerament naħseb – però  din hija opinjoni  personali -  li l-affarijiet tagħmilhom kif taħseb li għandek tagħmilhom tajjeb u mhux skond jekk tkunx se tidħol jew ma tidħolx fil-kontroversji.  Il-kontroversji f’dan il-pajjiż u f’kull pajjiż iqumu dejjem u tagħmel x’tagħmel  - imbagħad niġi għall-kontroversja tal-implikazzjoni ta’ dak li qed tagħmlu intom – u li biex tagħmel xi ħaġa trid tevita l-kontroversja, fl-opinjoni tiegħi ma kontx ngħidha.  Jiena nagħmel xi ħaġa għax jidhirli li qed nagħmilha tajjeb, però dik hija opinjoni personali tiegħi.  

Intom għedtu li the tender should have been reissued.  Tikkonċedili ħaġa waħda?  Kieku t-tender would have been  reissued taċċetta l-argument ipotetiku  li kien ikun hemm l-akkuża li biddilna l-legal notice biex indaħħlu  lil xi ħadd li ma kienx ikkwalifikat u issa jikkwalifika, jiġifieri daħħalna lil xi ħadd mit-tieqa u kien ikun hemm dik il-kontroversja?

IS-SUR ANTHONY C. MIFSUD:  Normalment fi kwalunkwe sitwazzjoni, anke applikazzjonijiet għal postijiet, jekk il-kwalifiki mitluba jinbidlu terġa’ toħroġ il-call biex jekk hemm xi ħadd li seta’ japplika u m’applikax għax ma kellux ċerti kwalifiċi, ikun jista’ issa japplika.  Japplika kulħadd.  

ONOR. AUSTIN GATT:  Naqblu li l-akkuża setgħet saret li qed indaħħlu lil xi ħadd mit-tieqa kieku ħriġna t-tender?  

IS-SUR ANTHONY C. MIFSUD:  Dak x’qed taħseb inti, ma nistax nikkonfermah jien.

ONOR. AUSTIN GATT:  Li kieku erġajna ħriġna t-tender kienet se tbiddel xi ħaġa mill-fatt li BWSC kienet €96 miljun orħas minn Bateman?

IS-SUR ANTHONY C. MIFSUD:  Dan ma nistgħux ngħiduh għax ma nafx x’kienet se tkun is-sottomissjoni.

ONOR. AUSTIN  GATT:  Ma kienet se tibdel xejn assolutament, l-iktar li seta’ jiġri kien li jidħol xi ħadd ġdid orħos, però id-differenza bejn Bateman u BWSC kienet se tibqa’.  Imma ejjew ma nidħlux f’argumenti għax dawn huma kollha argumenti.  Ħalli npoġġilek ipotesi kemm kemm differenti.  

Id-Direttur tal-Kuntratti li ta d-direzzjoni f’dan il-każ - id-deċiżjoni dwar jekk tagħmilx tender ġdida jew le ma ħadithiex l-Enemalta imma taha d-Direttur tal-Kuntratti - kellu quddiemu li fis-sena 2012 il-Marsa power station trid tagħlaq u tiġi sostitwita.  Ejjew naħdmuha b’lura.  Sur Mifsud, fir-rapport tiegħek inti tgħid li hemm bżonn ta’ 26 xahar biex tinbena l-power station.  Jekk id-delivery se tkun f’Diċembru 2012 dan ifisser li l-bini tal-power station irid jibda f’Ottubru 2010.  Fir-rapport tiegħek tgħid ukoll li kien għad irid isir il-proċess tal-environmental impact assessment (EIA) eċċ. tal-MEPA.  Ejjew ngħidu li għandek erba’ xhur ta’ proċess tal-MEPA, allura l-applikazzjoni lill-MEPA trid issir f’Ġunju 2010.  Issa dan il-proċess tat-tender ħa sentejn u ħames xhur b’kollox, jiġifieri kieku erġajna bdejna f’Jannar 2008 kien jispiċċa f’Ġunju 2012, għodd it-30 xahar magħhom u konna niġu f’Diċembru 2014 li qed taħdem din l-imbierka power station li kien ifisser li l-Marsa ma nistgħux nagħlquha u għandna sentejn ta’ multi għaddejjin mal-Unjoni Ewropea.  Tista’ ma taqbilx mad-Direttur tal-Kuntratti, però ma jidhirlekx li d-deċiżjoni li tgħid min ikkwalifika jitfa’ bids ġodda hi raġjonevoli f’dan ix-xenarju?

IS-SUR ANTHONY C. MIFSUD:  It-terms of reference tagħna kienu dwar il-proċedura ta’ procurement.  Aħna kellna żewġ terms of reference li huma skjetti ħafna u mxejna magħhom.  Ma nistgħux nirrapportaw fuq każi  ipotetiċi.  

ONOR. AUSTIN GATT: Imma inti għidt li tirrikkmanda li d-Direttur tal-Kuntratti messu waqqaf kollox u ħareġ tender ġdid.  

IS-SUR ANTHONY C. MIFSUD: Lanqas huwa fair li qed nippruvaw nitfgħu kollox fuq id-Direttur tal-Kuntratti.

ONOR. AUSTIN GATT:  Kollox sew, id-Direttur tal-Kuntratti u l-Enemalta.

IS-SUR ANTHONY C. MIFSUD:  L-Enemalta hija l-owner tal-proġett u hi messa ħasbet li dawn l-affarijiet ma jiżviluppawx.

ONOR. AUSTIN GATT:  Nagħmluha t-tnejn, id-Direttur tal-Kuntratti u l-Enemalta, però huwa d-Direttur tal-Kuntratti li jgħid lill-Enemalta x’tagħmel kif qalilha biex taqleb għat-three package u ġġib bids ġodda.  Però ejjew ninsewha u ngħidu li t-tnejn f’daqqa kellhom il-problema li l-Marsa power station trid tagħlaq sas-sena 2012.  Issa inti, Sur Mifsud, ikkummentajt li fiċ-ċirkostanzi deherlek li għandu jerġa’ joħroġ kollox mill-ġdid.  Tarah argument raġjonevoli – m’iniex qed ngħidlek biex taqbel miegħu – li huma kellhom delivery date by December 2012?  

IS-SUR ANTHONY C. MIFSUD:  Jiena naħseb li kieku l-Enemalta għamlet il-homework sew qabel iż-żmien u ma pprokrastinatx fuq ċerti deċiżjonijiet li forsi ma kellhiex tieħu hi iżda kellhom jittieħdu higher up, kieku forsi din is-sitwazzjoni fejn id-Dipartiment tal-Kuntratti spiċċa dahru mal-ħajt ma kenitx tiżviluppa.

ONOR. AUSTIN GATT:  Bħal xiex deċiżjonijiet oħra?  

IS-SUR ANTHONY C. MIFSUD:  Li ma kienx hemm ċans li terġa’ toħroġ it-tender.

ONOR.AUSTIN GATT:  Inti għedt li kieku l-Enemalta ħadet id-deċiżjonijiet kollha fil-ħin – forsi mhux deċiżjonijiet kollha tal-Enemalta però higher up – ma kenitx tiġi f’din il-pożizzjoni.   Bħal xiex deċiżjonijiet higher up?

IS-SUR ANTHONY C. MIFSUD:   Li jkollna l-infrastruttura li hemm bżonn għall-gass.  

ONOR. AUSTIN GATT:  Ma tagħmel l-ebda differenza għax it-tender kont trid terġa’ toħorġu.  Il-problema hi li tispiċċa tagħlaq il-Marsa f’Diċembru 2014 u konna ngħaddu sentejn multi, għandek x’għandek bħala infrastruttura.  Imma nsomma nistgħu ma naqblux, ejjew iħalluha hemmhekk.  

THE CHAIRMAN:  L-awditur kien imqabbad jara kif sar u ma sarx l-element tal-procurement u hu esprima opinjoni dwar x’ried isir meta jkollok change of terms fit-tendering procedure.  

IS-SUR JOHN BURLÒ (Senior Official, NAO):  Naħseb li ried jgħid is-Sur Mifsud ...

ONOR. AUSTIN GATT:  Naħseb li kieku qalha s-Sur Mifsud.

IS-SUR JOHN BURLÒ: .... huwa li kieku l-proċess beda qabel konna nkunu still in time.  
ONOR. TONIO FENECH:  Bdejna fl-2006, kemm trid tibda qabel?!  

ONOR. AUSTIN GATT:  Sur Mifsud, dħalna ftit fuq il-kwestjoni tal-LI li kienu blacklisted mill-World Bank.  Bħala stat ta’ fatt safejn naf jien s’issa m’hemmx proċedura u lanqas hemm liġi li tgħid li fid-direct orders trid jiċċekkja …. Ħalli nagħmilha differenti. Fit-tenders hemm il-formula tad-dikjarazzjoni.  (Interruzzjonijiet)  Bħala stat ta’ fatt qed nipprova nagħmel jien biss, ma jien qed nipprova nagħmel xejn iktar!  Illum fit-tenders daħlet id-dikjarazzjoni ta’ jekk inti ġejtx misjub ħati, eċċ.  Safejn naf jien – però m’iniex xi espert – fil-finanzi m’hemmx din l-istess ħaġa s’issa, fid-direct orders.  Dan kien direct order u LI għamlu €7,600 minn dan l-istess direct order kif tgħidu intom stess fir-rapport.  Għax kulħadd qed jaħseb li dawn għamlu skoss flus!  

IS-SUR MANTOINE D’AMBROGIO ARACI: Kienet €6,000 u €6,000, imma impatta  d-deċiżjoni finali fuq it-tender kollha.

ONOR. AUSTIN GATT:  M’għandi ebda dubju.  Biex inkunu ċari, ir-rakkmandazzjoni tal-awditur hi li issa nibdew nagħmlu dik it-tip ta’ riċerka fuq kull direct order li jkollna.  Dan jonqosna biex inkomplu ngħaġġlu l-affarijiet u nlestuhom kemm jista’ ikun malajr!  Apparti hekk - għax jien mhux din tinteressani - taħt il-liġijiet tagħna hemm il-poter li wieħed jagħmel blacklisting?   Jekk sal-lum m’hemmx dan il-poter fil-liġijiet tagħna, kif jista’ qatt id-Direttur tal-Kuntratti jeskludi lil xi ħadd?  Kif tistgħu hawnhekk tgħidu li messu eskluda lil xi ħadd fuq ir-reputazzjoni tiegħu?

IS-SUR CHARLES DEGUARA:  Aħna qatt m’għedna d-Direttur tal-Kuntratti messu eskludih imma għedna li l-Enemalta messhom qagħdu attenti x’konsulenti jqabbdu.    

ONOR. AUSTIN GATT:  Mela inti qed tikkonfermali li bil-liġijiet tagħna ma nistgħu nagħmlu blacklisting lil ħadd, però enti tal-gvern – tista’ tkun l-Enemalta jew Heritage Malta jew min ikun – għandha tinjora l-liġi u timxi bi kriterji differenti.  

IS-SUR CHARLES DEGUARA:  Jiena qed ngħid tmur oltre il-liġi; a case of best practice.  

ONOR. AUSTIN GATT:  Mela jekk jiena nsib li kumpanija mill-Bangladesh  qed titfa’ tender għal xi ħaġa, id-Direttur tal-Kuntratti ma jistax jagħmel blacklisting tagħha minkejja li qiegħda blacklisted minn kulħadd.  Ma jistax jgħidilha t-tender tagħha mhux se jikkunsidraha.  

IS-SUR CHARLES DEGUARA: Hekk hi s-sitwazzjoni.  

ONOR. AUSTIN GATT:  Però qed tgħid li l-entitajiet tal-gvern jistgħu.  Naħseb li r-rakkmandazzjoni għandha tkun – u nkun miegħek 100% - li kemm jista’ ikun indaħħlu blacklisting procedures kif għandhom ċerti pajjiżi, imma mhux li nitfgħu fuq ħaddieħor poter li ma jeżistix fil-liġi.

IS-SUR CHARLES DEGUARA:  Aħna kulma għedna hija li aħna tal-opinjoni li meta entitajiet tal-gvern iqabbdu konsulenti by direct order għandhom joqogħdu attenti lil min iqabbdu.  

ONOR. AUSTIN GATT:  Fine, very good, però tifhem almenu li l-bażi ta’ kollox hi li jekk jien se nipprova neskludi lil xi ħadd minn direct order meta jien fuq tender  ma nistax neskludih għax m’għandix il-poter legali  biex nagħmlu, hemm l-iċken  ċans li xi ħadd ifittixni għad-danni.  

IS-SUR CHARLES DEGUARA: Imma aħna fuq direct order qegħdin nitkellmu mhux fuq tender.  

ONOR. AUSTIN GATT:  Jiena naqbel mal-finalità assolutament u naqbel li għandna jkollna blacklisting procedures għal kollox, però sakemm l-istat ta’ fatt tal-liġi ma jkunx hekk huwa diffiċli li xi ħadd jeżerċita poter li ma jeżistix fil-liġi.  Dan hu li qed ngħid jien.

IS-SUR CHARLES DEGUARA: Imma jekk xi ministeru tal-gvern ikun se jqabbad lil Charles Deguara biex jagħmillu konsulenza u dak il-ministeru jsib li jien għandi xi ħaġa passata, naħseb irid joqgħod attent u jixgħel bozza.  

ONOR. AUSTIN GATT:  U jekk Charles Deguara li kellu xi ħaġa fil-passat jitfa’ tender?

IS-SUR CHARLES DEGUARA:  Imma jien l-argument tiegħi huwa fuq direct order biss.

ONOR. AUSTIN GATT:  Imma din hija d-diffikultà tas-sitwazzjoni li għandna llum u li tista’ tiġi biss riżolta bl-introduzzjoni - li jiena nirrikkmanda li ssir u naf li l-Finanzi qegħdin jaħdmu fuqha – ta’ blacklisting procedures għal diversi affarijiet.  Dik hija l-veru soluzzjoni u dan ikun applikabbli kullimkien.  Però fl-istat ta’ fatt li kien jeżisti dak iż-żmien dawn l-affarijiet ma kenux jeżistu.  Dan hu l-uniku punt li jien qed nipprova nagħmel, xejn iktar u xejn inqas.  

Meta intom tkellimtu mal-inġiniera tal-Enemalta fuq it-tried and tested  - dik irrid nerġa’ niġi għaliha -  qalulkom – jekk fhimt sew ir-rapport – li l-magni waħedhom huma tried and tested, l-abatement technology is tried and tested, però imkien ma sabuha flimkien u allura LI intalbu jagħmlu plausibility checks.  Tajjeb ngħid li l-plausibility checks  saru mat-tlieta li huma fuq il-bażi ta’ data li ngħatat mit-tenderers?  Qed nistaqsi dan għax kien hemm domanda f’session oħra li ma kenitx physical check, kienet fuq data.   Fil-każ tat-tlieta kienet fuq data.

IS-SUR MANTOINE D’AMBROGIO ARACI:  Tat-tnejn għax il-gass ma jidħolx fiha.  It-tnejn kienu fuq manufacturers’ data.  

ONOR. AUSTIN GATT:  It-tnejn kienu fuq data.  Inkun qed ngħid tajjeb li fir-ranking LI ġabu lil BWSC it-tielet?

IS-SUR MANTOINE D’AMBROGIO ARACI:  Fejn tidħol teknika iva, imma ovvjament it-teknika hija one-fourth tat-tender.

ONOR. AUSTIN GATT:  Kien magħruf minn kulħadd li one-fourth, u ħadd m’appella.  Naqblu wkoll li – ma jafx jekk hijiex kumbinazzjoni – l-Enemalta ġabet ukoll lil BWSC it-tielet?

IS-SUR MANTOINE D’AMBROGIO ARACI:  Iva, naqblu.

ONOR. AUSTIN GATT:  L-aħħar domanda.  Għandek l-impressjoni li l-inġiniera tal-Enemalta huma nies kompetenti, jew le?  

IS-SUR ANTHONY C. MIFSUD:  Dan mhux ġudizzju li ngħaddu aħna.  

THE CHAIRMAN:  L-Onor. Evarist Bartolo.

ONOR. EVARIST  BARTOLO:  Intom dħaltu fil-punt jekk id-direttiva tal-Unjoni Ewropea fuq il-large combustion plant directive kenitx qed tinkiser il-legal notice 329, jiġifieri li legal notice 329 mhijiex compliant mad-direttiva?  

IS-SUR ANTHONY C. MIFSUD:  Aħna ħassejna li l-MEPA kienu Ewropej aktar minn Brussels.  

ONOR. EVARIST BARTOLO:  Qed nuża l-kelma apposta għax compliant tfisser li inti tagħmel xi ħaġa li tikser id-direttiva mhux li jkollok livelli aktar stretti.  

IS-SUR JOHN BURLÒ:  Kienet iktar strinġenti.

ONOR. EVARIST BARTOLO:  Kienet iktar strinġenti mhux ma kenitx compliant.  Jiġifieri aħna, bħalma hemm f’pajjiżi oħra, seta’ kellna livelli ambjentali aħjar minn dawk imposti mil-large combustion plant directive.  L-impressjoni li ngħatat li legal notice 329 inbidlet biex isiru compliant mad-direttiva, mhijiex ġusta anzi huwa qarrieq min għamel dak l-argument u daħak anke bi sħabu għax qalilhom li dik il-legal notice inbidlet biex issir compliant mad-direttiva, mentri fil-fatt anke fl-ewwel xogħol li beda ħiereġ min-naħa tal-Enemalta għat-tkabbir tal-impjant - għalkemm hawn ġew aħna qed ngħidu li dan ix-xogħol beda fl-2006 u hawn min semma l-2007, il-veru xogħol biex l-impjant ta’ Delimara jikber beda fi Frar 2005 għax għall-ewwel kien hemm il-pjan li dak jikber b’36 MW - ....  F’Mejju 2005 BWSC bdew jaħdmu biex it-tkabbir ma jkunx ta’ 36 MW imma jsir ta’ 100 MW u Alla jbierek irnexxielhom għax meta mbagħad ħarġet it-tender, ħarġet b’100 MW u mhux b’36 MW u rnexxiehom ukoll li tkun taħdem bil-heavy fuel oil.  U r-role ta’ LI f’din l-istorja mhijiex ta’ direct order ta’ €12,000 imma kellhom role kruċjali u li kieku LI ma ntużawx biex jagħtu l-evalwazzjoni teknika, kieku ma kenux jimxu ‘l quddiem fil-proċess ta’ BWSC.  U LI għamlu iżjed minn hekk, LI issuġġerew mhux biss li tinbidel legal notice 329, imma kif tinbidel legal notice  329 b’mod li ma weġġgħux lil BWSC li magħhom kienu bnew power stations u li għandhom relazzjonijiet tajbin ħafna.  Jiġifieri li hawnhekk noqogħdu nċekknu r-role ta’ LI mhuwiex onest.  L-ewwelnett għaliex tqabbdet?  Ma nafx jekk jirriżultax mill-investigazzjoni tagħkom li meta l-Enemalta ġiet biex tbiddel l-emission levels fit-tender il-ġdida, jew li suppost kellha tkun ġdida, meta għamlet l-ispecifications il-ġodda, qagħditx fuq il-parir ta’ LI biex tieħu l-mudell Ġermaniż.  Alla jista’ kollox, mill-mudelli kollha, il-mudell Ġermaniż għażlet LI biex jidħol f’pajjiżna!   Issa dwar il-punt li m’għandniex blacklisting.  

Biex issir taf li LI huma blacklisted mill-Bank Dinji m’għandekx xhur tfittex, u mill-Ministru responsabbli mill-information technology ma kontx nistenna dan l-argument, li llum fis-sena 2010 ittawwal il-proċeduri biex tara min hu blacklisted!  U mhux LI biss huma blacklisted mil-lista ta’ kumpaniji li qed jaħdmu f’Delimara, imma hemm kumpanija oħra li hija blacklisted mill-World Bank li hija s-Siemens.  U waqt li m’għandniex sistema ta’ blacklisting, fuq il-kwestjoni tal-VAT għamilna blacklisting lil dak li se jġib ftit żebgħa għal xi kunsill lokali.  Mela blacklisting għall-SR taż-żebgħa għandna, u għal kumpanija kbira fejn qed jingħata kuntratt kbir ta’ €200 miljun  ma jeżistux sistemi ta’ blacklisting.  Jiġifieri li noqogħdu niġu hawn ġew bil-legaliżmi nduru ma’ dawn l-affarijiet minflok naraw x’nitgħallmu mill-ħneżrijiet u l-oxxenitajiet li saru f’dan il-kuntratt biex nitgħallmu jekk jista’ jkun ma nirrepetuhomx, ma nkunux qed nagħmlu xogħol serju.  Però fid-dokumentazzjoni dwar din it-tender għandna kif jiġu regolati min jimla l-applikazzjoni tal-kuntratti fuq l-imġiba u r-rekord ta’ kumpaniji li jitfgħu tender. Jekk wieħed iħares lejn Appendix 4 li hemm f’paġna 173 jsib lista sħiħa ta’ xi jrid jimla min japplika għal tender, fosthom każi ta’ korruzzjoni u każi ta’ professional misconduct.  Jiġifieri f’din żgur li m’għandniex skuża li m’għandniex il-proċeduri.  Intom jirriżultalkom li BWSC iddikjaraw li kienu mdaħħla f’każi ta’ korruzzjoni?  

IS-SUR CHARLES DEGUARA:  Ma ddikjarawx.

ONOR. EVARIST BARTOLO:  Jirriżulta li ddikjaraw li Wärtsilä li ħadu tender kbira ...

IS-SUR CHARLES DEGUARA: Fl-informazzjoni tagħna ma kien hemm xejn minn dawn id-dikjarazzjonijiet.

ONOR. EVARIST BARTOLO:  Ma kienx hemm dikjarazzjoni li kienu u għadhom imdaħħlin f’każi ta’ korruzzjoni, fosthom anke bil-pompi Sulzer li se jistallaw fil-power station ta’ Delimara?

IS-SUR CHARLES DEGUARA: Skont id-dokumentazzjoni li għandna ma ddikjarawx dan.

ONOR. EVARIST BARTOLO:  U ABB iddikjaraw li mdaħħlin f’każi ta’ korruzzjoni?

IS-SUR CHARLES DEGUARA: Safejn nafu aħna xejn.

ONOR. EVARIST BARTOLO:  U Pawels iddikjaraw li mdaħħlin f’każi ta’ korruzzjoni?  

IS-SUR CHARLES DEGUARA:  Safejn nafu aħna xejn.

ONOR. EVARIST BARTOLO: U Siemens iddikjaraw li kienu mdaħħla f’każi ta’ korruzzjoni? 

IS-SUR CHARLES DEGUARA:   Siemens ma kenux wieħed mit-tenderers.

ONOR. EVARIST BARTOLO:  Però huma subcontractors u ċ-chairman ta’ BWSC qiegħed fil-bord tad-diretturi ta’ Siemens ukoll.  Torkil Bentzen, li kien imdaħħal fil-każ ta’ korruzzjoni u kkummenta fuq tal-Filippini fejn qal “f’dawn il-pajjiżi fejn immorru, fl-Afrika, fl-Asja u fl-Amerika Latina dawn huma affarijiet li niltaqgħu magħhom” ma kienx eskluda li BWSC billew subgħajhom ukoll fihom.  Intom ma jirriżultalkomx li s-subcontractors ta’ BWSC u BWSC għamlu xi dikjarazzjoni?

IS-SUR ANTHONY C. MIFSUD:  Le, ma jirriżultax.

ONOR. EVARIST BARTOLO:  U huwa korrett li ngħid li suppost hemm multa ta’ 10% għal min jonqos li jagħmel din id-dijarazzjoni?

IS-SUR CHARLES DEGUARA: Iva.  Fil-fatt aħna dħalna fiha u safejn nafu aħna ma kienx hemm convictions sal-istadju meta konna qegħdin nagħmlu r-rapport tagħna u konna għadna qed neżaminaw  .....

ONOR. EVARIST BARTOLO:   Imma jekk nitkellmu fuq korruzzjoni, fuq professional misconduct f’każi fejn ikollok kumpaniji blacklisted ....  Jew inti għal BWSC qed tirreferi?

IS-SUR CHARLES DEGUARA: Għal BWSC biss qed nirriferi.  Meta aħna f’dak l-istadju eżaminajna dan il-fatt għax dħalna fih, il-parir legali tagħna kien li once li m’hemmx conviction, ma kienx hemm ....

ONOR. EVARIST BARTOLO:  U jirriżulta li ma kienx hemm conviction?  Għax il-liġi li tirregola lid-Daniżi daħlet mis-sena 2000 ‘il hawn u huma kienu ħawwdu qabel.

IS-SUR CHARLES DEGUARA: Hekk hu, imma ma kienx hemm conviction.  Dak kien l-istat ta’ fatt.

ONOR. EVARIST BARTOLO:   Jiġifieri jien qed nifhem li xogħol biex jiġu screened dawn il-kumpaniji għal korruzzjoni u professional misconduct ma sarx?

IS-SUR CHARLES DEGUARA:  Ma jirriżultalniex.

ONOR. EVARIST BARTOLO:  U jidher li qed ikun diffiċli ħafna biex nistabbilixxuh dan għax jien ili nistaqsi lill-Ministru tal-Finanzi aktar minn seba’ xhur biex jgħidli jekk l-Avukat Ġenerali għandux xi opinjoni dwar dan.  Mill-investigazzjoni tagħkom jirriżulta li f’dan il-każ seta’ kien hemm każ ta’ collusive bidding?   U qed nagħmel din id-domanda għax meta mmur għall-Appendix li hemm f’paġna 176 nifhem li l-collusive bidding mhux permess.  Jien qed nifhem li f’dan il-każ hemm bżonn jiġi investigat dak li jammonta għal collusive bidding, għaliex għalija dak li għamlu BWSC u MAN jammonta għal collusive bidding.  U qed ngħid dan mhux għax ħlomt dalgħodu jew ivvintajtu imma għax hemm spjegazzjoni.  BWSC, għalkemm hija bbażata f’Allerød id-Danimarka, hija 100% proprjetà ta’ Mitsui Engineering and Shipbuilding Co. Ltd. (MES) u hija 100% ta’ din il-kumpanija Ġappuniża.  MES hija partner ta’ MAN u mhux biss hija partner imma għandha l-liċenzja li tibni l-magni tal-MAN u se nikkwota minn dokumenti ta’ MES u BWSC stess fejn jingħad hekk:  

“Mitsui engineering and shipbuilding company (MES) is the senior licensee of MAN B&W Diesel A/S and a principal producer of the advanced MAN B&W diesel engines.”.

Jiġifieri dawk li ġew l-ewwel u t-tieni f’din it-tender huma tal-istess sid, huma b’relazzjoni ta’ business tajba ħafna bejniethom, sintendi r-rabta bejn Mitsui u BWSC hija li BWSC hija d-diretta proprjetarja tagħha, imma fil-każ ta’ MAN hija senior licensee u għandha wkoll il-liċenzja li tipproduċi l-magni MAN mingħand MES.  Fl-investigazzjoni tagħkom - naf li sakemm lestejtu dan ir-rapport ma jidhirx li dħaltu f’dan il-każ - li joħorġu fatti bħal dawn  ...  Ma nafx jekk hux ġust li nistaqsiha, ħalli nagħmilha ċara, u jekk mhux ġust nirtira l-mistoqsija, imma dawn li qed ngħid jien mhumiex suppożizzjonijiet imma huma fatti.

IS-SUR ANTHONY C. MIFSUD:  Wieħed irid iżomm quddiem għajnejh li dawn, anke jekk huma subsidiaries of an overall organisation, irridu naraw jekk għandhomx a separate legal entity għax ma tistax, jekk ikun hemm waħda minn grupp ta’ kumpaniji li tkun, biex ngħid hekk żbaljat, tibbannja l-grupp kollu.  

IS-SUR MANTOINE D’AMBROGIO ARACI:  Forsi nista’ nikkummenta ftit dwar dan.  Fil-fatt dik kienet ir-raġuni għalfejn ġbidna l-attenzjoni li ma sarx value for money checking, jiġifieri li inti tara l-prezz ta’ dak li qed tixtri oltre t-tender on the market value x’tiswa għax ovvjament se tasal għall-fatt li jekk jirnexxielek iġġib prezz barra t-tender taf, jew għandek indikazzjoni tajba, jekk kellekx collusion fit-tender jew le.  Imma hu jġib il-prezz litteralment minn fuq is-suq. (Interruzzjonijiet)

ONOR. EVARIST BARTOLO:  Mhux il-punt għax MAN ukoll tefgħu tender taparsi għal rashom f’din il-ħaġa u Alla jista’ kollox ma kkritikaw xejn.  Għax hawnhekk intqal dan id-diskors - ħadd ma pprotesta, ħadd m’appella!  

ONOR. TONIO FENECH:  Lanqas Bateman.

ONOR. EVARIST BARTOLO: U jien x’jimpurtani minn Bateman!  Qisna hawnhekk qegħdin l-avukati ta’ Bateman!  Ma jimpurtani xejn, minn Malta jimpurtanti.  Ara int jidher li jimpurtak ħafna minn ħaddieħor!  Aħna minn Malta jimpurtana, ma jimpurtaniex mill-kumpaniji l-oħra.  Kull darba tpoġġu d-diskors b’dan il-mod.  

Minn kif inhuma dawn il-kumpaniji, f’dan il-każ jirriżulta li kien hemm collusive bidding għax il-mamma ta’ kollox, li hija MES, hija proprjetarja ta’ BWSC u hija senior licensee ta’ MAN.  Jiena qed nikkwota minn  materjal ta’ Mitsui stess u minn materjal ta’ BWSC.  Jiġifieri fil-fehma tiegħi għandu jiġi investigat jekk dan kienx jammonta għal collusive bidding għax din imbagħad tibda tispjega ħafna affarijiet.  Kif fil-fehma tiegħi għandu jiġi investigat li ftit qabel ma bdiet u ...  Anzi ħalli nibdew minn hawnhekk.  Meta l-Enemalta kienet diġà qed taħseb li se tkabbar il-faċilitajiet tal-ġenerazzjoni tad-dawl tagħha, għamlet ftehim biex tissellef €210 miljun minn grupp ta’ banek, fosthom hemm is-Sumitomo Mitsui Banking Corporation (SMBC) li hija wkoll tal-Mitsui.   Jiġifieri f’nofs Ġunju 2005 dawn iffirmaw ftehim li kumpanija ta’ Mitsui se ssellef għal 10 snin dawk il-flus lill-Enemalta li mbagħad  ftit wara tat tender lil kumpanija oħra tal-Mitsui.  Dawn affarijiet li nistgħu nippruvawhom, mhijiex xi suppożizzjoni.  Li SMBC hija ta’ Mitsui m’hemmx dubju; li BWSC hija ta’ Mitsui m’hemmx dubju; li MAN għandha l-liċenzja mingħand Mitsui biex tibni l-magni tagħha u fit-80% tal-impjanti li tibni, BWSC dejjem tagħżel ta’ MAN, m’hemmx dubju.  Jiġifieri fil-fehma tiegħi din ir-rabta kollha għandha tiġi investigata għax titfa’ dawl fuq kif inħadmu l-affarijiet għax li Kabinett ibiddel policy tiegħu ma tiġrix b’kumbinazzjoni u ma tiġrix f’livell  baxx.  Għalhekk naħseb li għad irid jintefa’ dawl fuq dawn l-affarijiet kif naħseb li għandna wkoll nistaqsu - u nixtieq nara issa jekk irriżultalkomx f’xi mument mill-investigazzjoni tagħkom - ... BWSC biex ħadu dan il-kuntratt enfasizzaw ħafna li tefgħu proposta finanzjarja tajba ħafna.  Din il-proposta finanzjarja, fost affarijiet oħra, kienet tinkludi s-self ta’ flus għall-Enemalta b’arranġament ma’ bank Nordiku u mal-European Investment Bank (EIB).  Dawn qalu li €150 miljun iġibuhom min-Nordic Investment Bank u €150 miljun oħra jġibuhom mill-EIB.  Il-proposta ta’ BWSC saret fid-29 ta’ Frar 2008, kważi sena qabel ma ngħata l-kuntratt u fit-23 ta’ Settembru 2008 l-Enemalta u l-EIB  iffirmaw kuntratt ta’ self ta’ €150 miljun, jiġifieri l-proposta ta’ BWSC daħlet fis-seħħ ħames xhur qabel BWSC ingħatat il-kuntratt.  Dawn l-affarijiet għandna jew m’għandniex ninvestigawhom?  Jien hawnhekk f’idejja għandi l-ittra ta’ BWSC datata 29 ta’ Frar 2008 fejn qed tagħmilha ċara u qed jgħidu li l-proposta tagħhom hija biex in-Nordic Investment Bank jikkaverja 50% mill-valur tal-kuntratt u l-EIB, bi ftehim li kienu għamlu ma’ BWSC fis-26 ta’  Frar 2008, jikkaverjaw in-nofs l-ieħor tal-kuntratt.  Il-fatt li ħames xhur qabel ma ngħataw il-kuntratt BWSC l-Enemalta ftehmet mal-EIB ma jurix li kollox kien diġà miftiehem?  Mhux xalata sħiħa saret?  Kif inti taċċetta u tieħu l-proposta ta’ wieħed mit-tenderers u tiffirma mal-EIB biċ-ċerimonji kollha li saru fit-23 ta’ Settembru 2008 meta għadek lanqas biss suppost għażilt min hi l-kumpanija li se tirbaħ it-tender?  (Interruzzjonijiet)  Imma kumbinazzjoni għażiltu l-proposta ta’ BWSC?  Kollha kumbinazzjonijiet dawn?  Aħna semmejna lista ta’ kumbinazzjonijiet li ġraw f’din il-ħaġa.  Ara l-kumbinazzjonijiet ma jissemmewx fir-reklami anonimi li qed iħallas l-Uffiċċju tal-Prim Ministru, il-kliem li npoġġu f’ħalqkom biss jissemmew f’dawk ir-reklami! Jiena ngħid li dawn l-affarijiet għad irid jintefa’ dawl fuqhom u bir-rispett kollu lejn l-NAO, ċerti affarijiet minn dawn il-fatti ma kenux a konjizzjoni tagħhom meta kienu qed jagħmlu l-investigazzjonijiet.  Minn dak iż-żmien ‘il hawn il-Kap tal-Oppożizzjoni, l-Onor. Joseph Muscat, u jien morna għand l-awditur u ħadna dokumenti ġodda u jiena nitlob li aħna nawtoriżżaw lill-NAO sabiex jibda jinvestiga dawk il-fatti ġodda li ġibna a konjizzjoni tiegħu.  Jien m’iniex se nistaqsi lill-awditur x’għamel dwar dawn l-affarijiet għaliex ma jkunx fair, għax dawn l-affarijiet ħadnihom wara li kien ingħalaq dan ir-rapport, imma qed nitlob formalment li l-NAO jibda jinvestiga dawk il-fatti ġodda li ħadnilu minn meta għalaq dan ir-rapport għax dawn il-mistoqsijiet li qed inqajjem jien hemm bżonn ta’ tweġiba għalihom.  Ma jistax ikun li sempliċement ngħiduhom biss u qisu ma jiġri xejn għax hemm rabta sħiħa ta’ kif ġraw dawn l-affarijiet u ġraw f’livell għoli ħafna, ġraw f’livell internazzjonali u ma nistgħux sempliċement nagħmlu tabirruħna niġu hawnhekk u noqogħdu niddiskutu l-micro details mingħajr ma nżommu l-big picture quddiemna.  Mr Chairman, jien hawnhekk qed nitlob formalment li l-informazzjoni li ħadna lill-awditur minn meta għalaq dan ir-rapport tibda tiġi investigata.

THE CHAIRMAN:  B’risposta għal dak li qed titlob inti, Onor. Bartolo, jimporta jekk dawn il-fatti ġodda li ġibt a konjizzjoni tal-awditur jinġiebu mqar għal dan il-Kumitat biex ikun jista’ imbagħad ipoġġi l-mozzjoni b’mod iktar formali?

ONOR. EVARIST BARTOLO: M’għandi l-ebda problema li s-sett ta’ dokumenti li l-Onor. Muscat u jiena għaddejna lill-awditur wara li għalaq dan ir-rapport inpoġġuhom ukoll għad-diżposizzjoni tal-Kumitat u tal-media.

THE CHAIRMAN:  Jekk jiġu quddiem il-Kumitat eventwalment jiġu għad-dispożizzjoni tal-pubbliku, imma tajjeb li jkollna d-dokumenti ġodda li qed tgħid inti ppreżentati lil dan il-Kumitat, imbagħad niddeċiedu t-triq ‘il quddiem.   

Naħseb  li għal-lum nistgħu nieqfu hawnhekk.  Peress li jidher li baqa’ iktar mistoqsijiet x’nagħmlu lill-awditur, jiena qed nipproponi – biex nagħmlu timetable għal wara l-festi tal-Milied -  li nerġgħu niltaqgħu nhar it-Tlieta u l-Erbgħa 11 u 12 ta’ Jannar 2011.  

Il-Kumitat huwa aġġornat għal nhar it-Tlieta, 11 ta’ Jannar, 2011 fis-7:00 p.m.

IS-SUR ANTHONY C. MIFSUD:  Mr Chairman, peress li din hija l-aħħar laqgħa tas-sena xtaqt li għan-nom tal-uffiċċju nirringrazzja lill-iSpeaker preżenti u lil ta’ qablu għas-support li tawna, lill-gvern talli jżidilna l-vot u lill-oppożizzjoni talli tgħaddilna l-informazzjoni u lilek talli tieħu paċenzja bina u takkomodana fid-dati.

THE CHAIRMAN:  Jiena ningħaqad magħkom u nirringrazzja lilek, mhux għal dan ir-rapport biss imma għall-ħidma kollha tiegħek li għamilt fir-rapporti u anke fi skrutinji ta’ ħidmet il-gvern u l-preżenza tiegħek hawnhekk u nawgura lil kulħadd, inkluż lill-media preżenti, Milied ħieni u sena mimlija risq u hena.  Grazzi.

Fn-12:10 p.m. il-Kumitat aġġorna.

